
        
            
                
            
        

    
	Ц. ГАЙТАВ

	ГҮНГАЛУУТАЙН ХҮҮ
 

	“УЛСЫН ХЭВЛЭЛИЙН ГАЗАР” Улаанбаатар хотноо 1976 онд эрхлэн хэвлүүлсэн номоос номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Дашдоржийн Нацагдоржийн төрсний

	Далан жилийн ойд зориулав.

	 


ГҮНГАЛУУТАЙН ХҮҮ

	Яруу найргийн

	манай уудам

	тэнгэр дунд

	Янз янзын

	өнгө гэрэлтэй

	одод ярайж

	Мянган нүд,

	түмэн зүрхний

	төв дунд

	Мөнгөн гэгээ,

	алтан туяагаа

	цацрааж байна.

	Олноос

	онцгой тод

	цолмон жавхаатай

	Бүхнээс

	бүлээн халуун

	цог илчтэй

	Ардын билигт,

	ашдын өлзийт

	яруу найргийн

	Алтан гадас

	хурц од

	зүрхнээ гийлээ.

	Баяндэлгэр сумын

	гүн Галуутайн

	Нүүрэнтэй нутагт

	Бяцхан

	од анх

	гялалзан туяарч

	Сайхан монголын

	түмэн олны

	зүрхэнд үүрд

	Саруултан байх

	түүхэн их

	заяатай гийжээ.

	Ядуу тайжийн нэр

	Ямбатнаас дээр гарч

	Дашдорж эцгийн алдар

	Давын өмнө сонсогдоно.

	Харц бүсгүйн нэр

	Хатдаас дээр гарч

	Эх Пагмын ачлал

	Эн чацуу дуулдана.

	Бийр янтай барьж

	Бичээчийн ажил хийсэн

	Ядуу тайж Дашдорж

	Яггүй заргач явжээ.

	Хорин хоёр насандаа

	Хойшдын заяагаа Дашдоржтой

	Холбож нийлүүлсэн Пагма

	Ховор цэвэрхэн гэгджээ.

	Гүн Галуутайн хүүг

	Хүн болгон мэднэ.

	Дашдоржийн Нацагдорж гэж

	Дая олноор биширнэ.

	 

	Яруу сайхан

	зохиол бүтээл нь

	эрдэнэ сувдтайгаа

	Ялгуун саарал

	хөлөг морь нь

	эмээл хазаартайгаа

	Эр эм

	Бүх хүний

	сэтгэл санаанд

	Эрх мэдэл,

	эн хэмжээгээрээ

	багтаж оржээ.

	 

	Нэг

	Хэнтийн нурууны

	салбар өндөр

	уул арлаж

	Хэрлэн голын

	садан төрөл

	Туул гол

	Баруун өмнө

	зүгийг барьж

	эрдэн шаагина

	Баянзүрх, Богд

	баяртай гэх шиг

	эрчлэн шуугина.

	Үүрийн шаргал

	туяа түүнд

	гэрэл өгсөөр

	Үүлгүй тэнгэрийн

	нараар биеийг нь

	мөнгө шиг өнгөлнө.

	Ногоон шугуй

	хоёр талаар нь

	цэрэг шиг жагсаад

	Номхон зогсож

	салхин тушаалаар

	мэхийн ёсолно.

	Явж байгаа

	бие нь хөврөн

	үзэгдэж байвч

	Ярьж яваа

	хэл нь ер

	мэдэгдэж өгөхгүй

	Төгсгөлгүй бие,

	төсөөлөхгүй хэлтэй

	Туул гол

	Түмэн газрын

	урт замд

	туналзан байна.

	Завилж суусан

	Зайсан толгойн

	урд талаас

	Залуу эр

	голын хөвөөнөө

	урагш харж

	Намхан чулуун дээр

	хөлөө ачиж

	бодлогошрон суугаад

	Нарийхан үзүүрлэсэн

	харандаагаа хөдөлгөн

	ажиглаж байснаа

	«Засаг төр

	хөгжөөгөөд л байхад

	Зайсан толгой л

	завилаастай л суух юм.

	Богд уултай

	зэрэгцэхээ байг гэхэд

	Босоод ядахдаа

	суниахад яана даа» гэж

	Үл мэдэг

	амандаа хэлж

	мишээн инээгээд

	Үзэсгэлэнт сайхан

	голын хөндийг

	ширтэн харахад

	Уран хөхөө,

	усны шуугиан

	чихнээ чимэгтэй

	Урамтай зуны

	журамтай өдрийн

	мөч урагшилна.

	усны шуугиан

	юм угаасан

	хүмүүс шуугина

	Урт хошуутыг

	«цаашаа» гэсэн

	утаа баагина.

	Бургасны сүүдэрт

	даалууны мод

	тас няс хийж

	«Буулаа, цоходлоо,

	буруу талаар»

	гэх дуулдлаа.

	Голын сайрын

	саарал чулуу

	гоёл горьдсон ч

	Холын нарны

	саруул туяанд

	өнгө ч авахгүй

	«Угаавч ерөөсөө

	угийн хар»

	гэгчийн үлгэрээр

	Усанд долоолгуулсан

	гөлгөр бие нь

	мөлчийж харагдана.

	Газар тэнгэрийн

	хооронд суугаа

	залуу эрийг

	Галтай цогтой

	хорин хэдэн

	нас нь чимж

	Сайхан хар

	үсээр нь салхи

	илбэн наадаж

	Санаа сэтгэлд нь

	дэлхий байгаль

	дэлгэрэн бадарна.

	Өвдөг дээрээ

	дэлгэж тавьсан

	өврийн дэвтэр

	Өөр дээрээ

	сэлгэж ирэх

	бадгууд хүлээж

	Үлээх салхинд

	хуудас нь хааяа

	өндийн босож

	Хүлээх тэвчээртэйгээр

	хуучин байрандаа

	эргэж очно.

	Сэрүүн Туулын

	сэргэлэн агаартай

	өргөн хөндий

	Сэтгэл зүрхэнд нь

	монгол нутгийг

	өргөн ирэх шиг

	Санаан дотор нь

	эх орны

	байгаль ургаж

	Салшгүй нэгэн

	их сэдэв

	бариад авлаа.

	Сэдвийг би

	эрж олох

	ёстой юм уу?

	Сэдэв намайг

	барьж авах

	учиртай юм уу?

	Аль аль нь

	байж болно гэж

	тэр бодоод

	Ацаг шүд

	алдаа мадаггүй

	юм бичнэ.

	Хар дэвтэр дээр

	тавьсан товьёг

	тодоос тод

	Халх нутгийн

	хаанаас ч харсан

	содоос сод.

	Хөдөлсөн сэтгэлийн

	хөх дөл биш

	улаан гал

	Шадалсан шүлгийн

	бүх мөрөөр

	улалзан аслаа.

	Сэтгэлийн галаас

	шүлгийн дөл

	бадран дүрэлзэж

	Сэрүүн хөндийд

	таатай амьсгаа

	тааваар сэнгэнэж

	Ариун сайхан

	эх нутгийн

	зуны тэнгэр

	Арчсан толь шиг

	цэв цэлмэг

	дээр мэлтийнэ.

	Наран дэнлүү

	галтай илчээ

	газарт буулгаж

	Навч цэцэг

	ганган өнгөө

	гадаа алаглуулж

	Яралзах ус

	«Явган, унаатай»

	замд аялаад

	Ямар ч юм

	дур дураараа

	зундаа жаргана.

	Хэнтий, Хангай, Саяны

	өндөр сайхан уулс

	зүрхэнд нь ургаж

	Хэрлэн, Онон, Туулын

	өргөн урт голууд

	цусанд нь урсаж

	Хөхрөх их говийн

	элсэн манхан далай

	илчинд нь ирж

	Хөвсгөл, Увс, Буйрын

	гүн цэнхэр нуурууд

	хүсэлд нь нийлнэ.

	Шинэ монголын

	улаан туг

	бүрхэж мандсан

	Өнө хойчийн

	ертөнц дээр

	гавьяа байгуулах

	«Миний нутгийг»

	мэтгэж оёсон

	зүү утсаар

	Мэргэн цэцнээ

	Гүн Галуутайн

	хүү шалгажээ.

	Ширэлдсэн гэзгээ авч

	шингэн хар

	халимаг тавиад

	Шинэ үед

	«Хуучин хүү»

	өөр болжээ.

	Бичиг сурч

	билгийн нүдтэй

	болоод тэр

	Биеийн хань

	янагийн одтой

	тохион суужээ.

	Хоёр төрийн

	хуучин төрд нь

	эхээс төрж

	Хорин хэдэн

	насан дээрээ

	хувьсгалтай золгосон

	«Хуучин хүүг»

	Нацагдорж гуйж

	нэг өдөр

	Хувь, хувьсгалын

	нарийн ажилд

	явалцахыг хүсжээ.

	Ширүүхэн довтолгоод

	хүрээд ирэх

	нэг ажилд

	Шинэ хүү

	чамайг би

	авч явъя.

	Хол явахгүй

	хэдхэн жилийн

	газар явна

	Хорин нэгэн

	оны босгоор

	гаталж давна.

	Болино байгаа

	өөр хүн

	эрж олно уу

	Боловсон ёсноос

	Болхи ёс руу

	эргэж явахгүй.

	Арваад жил

	аль муухайгаас нь

	салаад байхад

	Ахиад бас

	наалдуулж түүнийг

	авчрах хэрэг үү?

	— Шинэ хүү минь

	аан гээд

	уун гэж бай

	миний үгийг

	Шинэ хүүг чинь

	хуучин хүү,

	шингэн халимгийг чинь

	ширэлдсэн гэзэг болгохгүй.

	Сайн мэддэгээр нь

	чамаар би

	газарч авч

	Сайн мууг

	олон түмэнд

	гаргах гэсэн юм.

	Хоёулаа чи бид

	хувьсгалаас зугтаж

	хуучинд орох

	хэрэг биш.

	Хойчийн хувьсгалчдад

	хуучныг жигшүүлж

	шинийг байгуулахад нь

	Зохиол, түүхээр

	түмэн үнэнийг нь

	харуулах гэсэн

	Зорилго өндөр,

	хүрээ өргөн

	ажил юм шүү!

	Шинэ хүү

	учир явдлыг

	сая ухаарч

	Шийдэж түүнд

	тусалж өгөхөөр

	бие зэхэж

	Хорин нэгэн

	оноос цаана

	харлаж байгаа

	Холын тэр

	ёозгүй зүг

	явах боллоо.

	Зэс хазаар

	шинэ эмээл

	авдраасаа гаргаж ирээд

	Зээрэн шарга

	морио тэр

	хөлд нь сууж бариад

	«Дахиад ямар

	тэнд суух

	юм биш дээ» гэж

	Давхиад үзэхээр

	анд нөхөртэйгөө

	зуузай холболоо.

	Урт шилбэтэй

	шангийн цоохор

	товч хадсан

	Ухаа шаргал

	өнгийн дээл

	шавхийтэл бүсэлж

	Цагаан цамц,

	улаан зангиа

	өмсөж зүүсэн нь

	Царайлаг залууг

	цаанаа нэг

	дэгжин болгожээ.

	Саарал бүрх

	малгайны хүрээ

	өргөн далбагар

	Сайхан тосолсон

	шаахай гутал

	өнгө толигор.

	Шувуун саарлын

	нуруун дээр

	улам ч цэмцгэр

	Шувуу адил

	нутаг дээгүүрээ

	урагш дүүлнэ.

	Хувьсгалт үеийн

	хоёр залуу

	бүрэнхий дунд

	Хуучныг ажиж

	хуулж авах

	ажилд оржээ.

	Зэрлэг танхай

	баячууд байснаар

	эхэлж орох уу?

	Барлаг ядуу

	борчууд байснаар

	захалж орох уу гэж

	«Хуучин хүү»

	бүрх малгайтай

	залуугаасаа асуухад

	— Хувьсгалч бид

	бүгдээр нь зэрэг

	оръё хө гээд

	— Үзэг харандаа

	дэвтэр цаас

	бэлхэн боллоо

	Үнэн мөнөөр нь

	тэмдэглэж түргэн

	бичээд байя.

	Арай хурднаараа

	би татлаад

	бичиж эхэлье

	Арай мэддэгээрээ

	чи над

	хэлээд байна уу?

	Хагас хугасыг нь

	би ч бас

	үзсэн юм байна

	Харин чи

	надаас илүү

	үзсэн байх.

	Ардын цусыг

	элбэж тэд

	сорж байсан

	Урьдын ялыг нь

	холбож бид

	бичих болно.

	Довтолж холоос

	хүрч ирсэн

	бид хоёр

	Долоон булчирхайг нь

	ил гартал

	бичихийн тул

	Хийсэн хамаг

	нүгэл хилэнцийг нь

	хойчийн түмэнд

	Байсан бууринаас нь

	баримт авч

	үзүүлэх болно.

	— Эрд зарагдсан

	эрвээхэй хөөрхөн

	бүсгүй байжээ.

	Эмгэгт баригдсан

	эмгэд өвгөд

	бишгүй байжээ.

	Гүндэг чавганцынд

	гүрмийн хэнгэрэг

	пичигнэж байжээ.

	Мундаг шунахай

	гүзээ хэнгэрэг

	билхэгнэж байжээ.

	Хатаж яваагүй

	хар нулимс

	харзалж байжээ.

	Ханаж үзээгүй

	харгис этгээд

	зарцалж байжээ.

	Галзуу, солио,

	яр, хижиг

	хурж байжээ

	Голцуу тэд

	ясанд нь ортол

	мэрж байжээ.

	Хөөрөг савандаа

	ямбатан баячууд

	шүрэн таглаа хийж

	Хөөрхий болтол

	ядуусын нүүрэнд

	хөдсөн таглаа тавьж

	Зүслэх зүсийг нь

	зүүдэнд ормоор

	зүсэж байжээ

	Наслах насыг нь

	нааш татан

	хасаж байжээ.

	Орчлон дэлхийг

	харах нүдэнд нь

	цагаа унагаж

	Оргилон буцалж

	тэмцсэн хүмүүсийг

	цаазаар устгаж

	Хөмөрсөн тогоонд

	түмэн олныг

	яг даржээ

	Хөгцөрсөн үнэрээр

	буман олныг

	таг утжээ.

	Буг гэж

	бачтан байдгаар

	хүнийг айлгаж

	Бурхан гэж

	ачтан байдгаар

	хүнийг адисалж

	Хойд нас,

	диваажин тамын

	хувьтай гэж

	Хоттой, авдартайг нь

	хоосон болтол

	хуурайлж байжээ

	Зарагдаж явсан

	мөр улбаа минь

	балраагүй байна шүү

	Зайсан, ловонгийн

	гэр өргөө

	алга байна шүү.

	Идсэн эрүү хувхайрч

	идэгдсэн бут ногоорч

	үнэхээр сайхан аа гэж

	Инээх зуур

	шинэ хүү

	үгээ тасаллаа.

	Залуу улс

	энийг харвал

	юу гэх бол

	Занах хорсох

	сэтгэл зүрхийг нь

	хуу эзэлж

	«Дээдэс маань мөн

	зовлон их

	үзсэн улс байна

	Дэргэд нь бид

	жаргал их

	эдэлж байна» гэж

	хэлнэ дээ гээд

	Хоёр нөхөр

	хорин нэгэн

	оны цаанаас

	Хол үсрэх

	морьдын хурдаар

	гарч ирлээ.

	Арав хүрэхгүй

	жилийн газраас

	нааш давхисаар

	Ардын хувьсгалын

	шугаман дээгүүр

	наранд гарлаа.

	Хурдлан хурдлан давхих нь

	Хувьсгалт үеийн хоёр.

	Шижиртэн туяарч харагдах нь

	Шинэ монголын нутаг.

	Тоос бүрхсэн

	нүүр царай

	дээл хувцсыг нь

	Тогосын өдөөр

	арчих мэт

	хувьсгалын жилүүд

	Тунгалаг цэвэр

	өнгөлөг сайхан

	доор нь болгоод

	Туурайт морьдын нь

	зүсийг бас

	зүлгэж өглөө.

	Арван таван

	насаа хүртэл

	хувьсгалын өмнө

	Аавтайгаа хамт

	амьдарч байсан

	тэр үеийг

	Ухаан орохоосоо

	зах зухыг нь

	мэддэг байсан

	Угийн сэргэлэн Нацагдорж

	элдвийг бодож явна.

	Есөн насандаа

	Алтангэрэл багшид

	шавь орж

	Ертөнцийг харах

	нүд нээх

	ном заалгаад

	Хайрт эцгийнхээ

	хуулан бичдэг

	бичгээс хамжилцаж

	Хамаг ажилд нь

	хувийн чадлаар

	бишгүй тусална.

	Хонин дотор

	тэмээ оруулж

	холбосон юм шиг

	Хол өөр

	тэрс ондоо

	үг, өгүүлбэрийг

	Хойно өмнө нь

	оруулан сольж

	засаж бичнэ

	Хүү нь үүнийг

	ингэлээ гэж

	аавдаа өчнө.

	Энэ чинь нээрэн

	миний хүүгийн

	зөв байна

	Эх зохиогч

	эндүүрч энд

	алдсан байна.

	Ном эрдэм

	сурна гэдэг

	алив хүнд

	Юм сайн

	бүтээнэ гэсэн

	хэрэг гэж хэлнэ

	Эцгийн захисныг

	сэтгэлдээ хүү

	бодож явахдаа

	Эрдмийн мөрийг

	энэ насаараа

	хөөх гэж санана.

	Хорин таван

	оныг тэр

	дайран өнгөрөхдөө

	Хоногшиж үлдсэн

	баярт явдлыг

	бахархаж явна.

	Шинэхэн бүчийг

	салхин зүг

	бадруулан хийсгэж

	Шинэ өсвөрийн

	багачууд хүүхдийн

	сэтгэл хөдөлгөж

	Бүрээ бөмбөрийн

	яруу эгшигтэй

	хослон цуурайтсан

	«Бүхий олон

	багачуудын дууны» нь

	бадаг ая орно.

	«Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг тогтооцгооё»

	Шүлгийн энэ

	бадгийг Нацагдорж

	амандаа давтаж

	Хөлгийн жолоог

	бага зэрэг

	татасхийж явахдаа

	Хойч үе маань

	одоо ч байгаа

	хуучин ёсыг

	Хайч адил

	огтолж хаяна гэж

	баттай итгэнэ.

	«Нам, эвлэл,

	пионер багачуудын

	бат холбоо

	Наран гэрэлт

	улаан бүчний минь

	гурван үзүүр юм.

	Хурц улаан

	бүч хүзүүндээ

	зүүсэн бид

	Хувьсгалын хэрэгт

	хүч нэмэх

	насандаа баясна»

	Хүрээ хотоор

	хүүхэд багачууд

	шүлэглэн ярьж

	Хүний үрсийн

	хүслийг манай

	товчоо1 татлаа гэж

	Хувьсгалын ажилтай

	намын үзэлтэй

	биеэ холбосон

	Хувь заяатны

	үе эхэлсэнд

	бишрэн давхина.

	Хуучин хүүгээс

	шинэ хүү болсон

	найз нөхөртэйгөө

	Хурдан хөлгийн

	хатираагаар ирж

	дөрөө мултлахад

	Умар зүг

	улаан октябрийн

	хөрш оронд

	Удахгүй явах

	урамтай мэдээ

	угтаж авлаа.

	 

	* * *

	 

	Нэг жил

	сурч байгаа

	залуу Нацагдорж

	Нева мөрөн

	дундуур нь урсдаг

	Ленинград хотын

	Манантай өглөө

	«Аврора» онгоцны

	дэргэд зогсоод

	Мандах наран

	нутгийн зүгээс

	гарахыг ажиглана.

	Арван долоон оны

	тэр өдөр

	үйлдвэрчин тариачны

	Алх хадуур

	энэ хотод

	өндөрт гялалзаад

	Ертөнц дахины

	чих нүд

	хоёрт зэрэг

	Ер бишийн

	дуу гэрэл

	зэрэг тусжээ.

	Насад байсан

	хуучин байдал

	цөмийг өөрчлөөд

	Нарыг ганц

	хэвээр үлдээх

	их Октябрь.

	Өврийн дэвтэртээ

	ийм нэгэн

	шүлэг бичээд

	Өдрийг залсан

	өглөөний нарны

	өөдөөс ширтлээ.

	Октябрийн өдөр

	яг л ийм

	байсан нарыг

	Одоо нутгаас нь

	онцолж харъя

	гэсэн юм шиг

	Сайхан хар

	нүд нь цогтой

	гялалзаж байхад

	Саруул тунгалаг

	царай нь гэрэлтэй

	туяарч харагдана.

	Бүүдгэр байсан

	дорно тэнгэрийн

	хаяа сөхөж

	Бүх дэлхийн

	улаан нарны

	туяа цацарлаа.

	Төрсөн орны

	мэндийг авчирсан

	мандах нарны

	Төгрөг бие

	манан нэвтлэн

	гийж ирлээ.

	Суут Пушкины

	алхсан мөрөөр

	хөл нь гишгэж

	Судар ном

	хэлхсэн үгэнд

	хэл нь хэвшиж

	Азийн хүү

	Европын соёлын

	санг уудалж

	Асар ухаандаа

	ёс төртэй

	тунгааж авна.

	Гялалзан өнгөрөх

	мөч цаг

	нэг мэдэхэд

	Герман улсын

	Берлин Лейпцигт

	хөлийг нь хүргэжээ.

	Харийн газрын

	шороо доороос нь

	хүйтэн оргивч

	Жирийн ардын

	царай дэргэдээс нь

	халуун өгнө.

	Урь оруулж

	хавар цаг

	жигүүр дэлгэхэд

	Унаган нутгийн

	өвөр газрын

	цэцэг санагдана.

	Майн нэгнийг

	баруун Европын

	хөрөнгөтний газар

	Мандсан хувьсгалт

	Азийн монголын

	нүдээр харлаа.

	Их хотын

	өргөн гудамжаар

	жагсаал хөвөрч

	Интернационалын

	өндөр дууны

	жавхаа бадраад

	Цан хэнгэрэг

	нижигнэж пижигнэж

	нэлэнхий сүртэй

	Цагийн байдал

	майн нэгний

	нэрээр цуурайтна.

	Эх хэл дээр нь

	худалдаж авсан

	Марксын «Капитал»-ын

	Эхний хуудсыг

	сөхөх зуур

	манай Нацагдорж

	«Хэлийг нь сайн

	сурч аваад

	утгыг ухааран

	Хэзээ нэгэн

	цагт үүнийг

	монголчлох юм сан.

	«Төрөөгүй хүүхдэд

	төмөр өлгий

	бэлтгэнэ» гэдэг шиг

	Сураагүй хэлээс

	суут ном

	монголчилно гэдэг

	Их санаа,

	бөх зүрх

	байна шүү гэж

	Инээд нь хүрч

	өөрийгөө тэр

	голж байснаа

	Ширэн чемоданы

	буланд «Капиталыг»

	нямбайлан хийхэд

	Шинэ сургаалын

	их зохиол

	алт шиг санагдаад

	«Дааж би

	харьж л чаддаг

	юм бол

	Зааж над

	туслах хүн

	замаас үргэлж.

	Хэдэн жил

	энэ улст

	сурахдаа би

	Хэрхэвч хоосон

	ямар ч байсан.

	буцахгүй юм даг.

	Одоогийн миний

	орос хэл шиг

	Герман хэлийг

	Ойлгож чадвал

	огт биелэхгүй

	санаа биш» гэж итгэнэ.

	Сувд хэлхэх

	хүнд ажлыг

	нэг мэдэхэд

	Судар бичгийн

	хүрээлэнгийн газар

	хүлээж байлаа.

	Гадаадад явж

	оюундаа юу

	хийж ирснийг нь

	Гар сунгаж

	эх орон нь

	— Үзье! гэлээ.

	«Хээрийн галуу

	Нисэн үл хүрэх газраас

	Хүний хүү

	Эрдэнэ өвөрлөж ирнэ»

	Тангад, Монгол

	таван хэл

	мэддэг гэж

	«Онгод» хэтрээд

	зарим хүн

	овойдог шиг биш

	Яруу найраг,

	түүх судлал

	хэдэн зүйлд

	Даруу зангаар

	өвөрлөсөн эрднээ

	өөдөөс нь гаргалаа.

	Карл Маркс

	буурал сахлаа

	хөдөлгөн байж бичсэн

	«Капиталын» эхний хэсгийг

	монгол хэлнээ

	«ивэлгэн» үзэж

	Эдгар-по,

	Мопассан,

	Пушкины бүтээлээс

	Эдгээр хүний

	баян хэлийг

	барьж монголчиллоо.

	... Таньж мэдэхгүй

	хэсэг хүнийг Нацагдорж

	Театрын тайзан дээр

	захирах албанд орлоо.

	Занг нь мэдэхгүй

	тэр улсын

	Зөнг нь дагуулж

	болохгүй боллоо.

	Нацагдорж өөрөө

	үзгээ барьж

	үг өрж

	Нансалмаа, Хоролмоо,

	Юндэн, Балганыг

	ярилцуулж ядна.

	Зүтгэсэн зүтгэснээрээ

	тэр улс

	зоргоороо загнавч

	Зүйг нь олж

	тэднийг хооронд нь

	харилцуулж чадна.

	Юндэн Нансалмаа

	тэр хоёрын

	бодлоор бол

	Юм үзээгүй

	танхил хоёр

	гэрлэх юм гэнэ.

	Дурласан сэтгэлээ

	харилцан дуулж

	хоёулаа илчлээд

	Дуртай өдрөө

	дугараа тойруулж

	хуримлах юм гэнэ.

	Хоролмаа ч байхгүй

	Балган ч байхгүй

	Хос хоёр

	амраг л байх гэнэ.

	Ижил хоёр

	шувуу шиг тэгээд

	Ижилдээ эхнээсээ

	шууд жаргах гэнэ.

	Нацагдорж уурлан босно

	Нансалмааг учиргүй загнана.

	— Амраг Юндэнтэй чинь

	суулгахгүй гэнэ.

	— Араатан Балгантай

	суулгана гэнэ.

	— Балганыг чамд дурлуулна

	Балган чамайг аваачна.

	Зовж явж чи

	Юндэнтэй сууна

	Зоргоороо чи

	Юндэнтэй суухгүй

	Тэмцэлд

	ялж байж гэмээ нь

	Тэгээд

	дурлалд бас ялна.

	Нацагдорж уужирч ирнэ

	Нансалмааг учиргүй өрөвдөнө.

	— Балган чи эхлээд

	Нансалмааг дийлнэ

	Балган чи эцэстээ

	Нансалмаад дийлдэнэ.

	Үхнэ, ялагдана

	Балган чи

	Үхтлээ

	үхэр буугаа

	тавьж үхнэ

	Дуртай, дургүй ч

	би мэдэж байна

	Дургүй бол чи

	битгий энд бай!

	Үзвэрийн тайз байтугай чамд

	Үхсэн хүний хэвтэр ч олдохгүй.

	«Учиртай гурван толгойг»

	Ухаан дотроо Нацагдорж

	Баатар болгоныг нь захирч

	Сайтар бодон боловсруулна.

	... Үйлдвэрээр

	улсыг тулаад үзсэн

	дааж байна

	Үйлдвэрчин ардаар

	хүч хийгээд үзсэн

	дүйж байна.

	Эрүүл чийрэг

	ажилчин анги

	Энэ засагт

	хэрэгтэй гэж байна.

	... Тэрэгч Лувсангийн ажлаар

	Тэнгэр огторгуй ширтлээ.

	Моторт шувуу хараад

	Морин тэргээ мартлаа.

	Чавганц хөгшид маллах

	Чанасан цайг нь суллах

	Сонин ярих юмтай

	«Соёлыг гайхаж» явлаа.

	... Сан бэйсийн морины

	Сайныг үзэж харахаар

	Залуу халуун нөхөдтэй

	Замын хүзүү холбож

	Өнтэй намрын цагаар

	Өндөрхааны төв дээр

	Задгай машинд суугаад

	Зантай сайхан явлаа.

	Бодол санааг эзэлж

	Бор зүрхийг таталж

	Сайхан биеэ гайхуулсан

	Сар шиг бүсгүйтэй уулзлаа.

	Гоё ганган бие

	Гоо сайхан хүзүү

	Шимж ханашгүй хацар

	Шингэн тунгалаг царай

	Сэтгэл зүрхийг нь гижигдэж

	Сээтэн хаяхад хүрсэн ч

	Унааны хяслангаас болж

	Санааны төдий хоцорлоо.

	Монголын сайхан нутгаар

	Морь унан давхиж

	Их зохиолч Нацагдорж

	Ийм юмс үзэж

	Хуучин шинийг салгаж

	Худал үнэнийг ялгаж

	Залуу зандан насандаа

	Зам урттай явлаа.

	 

	Хоёр

	«Монгол улсын

	дээд эрх барих

	их хуралд

	Монголын хувьсгалт

	залуучуудын өмнөөс

	баяр хүргэе!

	Гартаа урьд

	бид бүхний

	эрх мэдлийг

	Ганц хүн барьж

	гахай баячууд

	дарлаж байна

	Харин өнөөдөр

	бидний монголчууд

	засгийн эрхийг

	Хорин нэгэн оны

	хувьсгалын ачаар

	ардаар бариулж

	Түмэн олноороо

	баясал цэнгэл

	эдэлж байгаа нь

	Түүхэнд байгаагүй

	их гайхамшгийн

	илрэл юм.

	Насан идэр

	хувьсгалт залуучуудын

	эвлэлийн зорилго

	Нам засгийн

	хэргийг залгамжилж

	хэтийг хөгжүүлж

	Дунд ядуу

	ардыг хамгаалж

	ашдыг бэхжүүлэн

	Дундад эртний

	харгис ёсыг

	арилгахад оршино.

	Эрдэм боловсрол

	эрхэм дээд

	үйлс болж

	Эр цэргийн

	эрчим хүчийг

	бүртгэн үзэж

	Дэлхийн хувьсгалын

	мөн чанарыг

	мөрдөн дагаж

	Дэвших боловсон

	ёсыг чанд

	баримтлахыг хичээнэ.

	Монгол улсын

	ардын засгийн

	анхдугаар их хурал мандтугай!

	Монголын залуучуудын

	хэрэг үйлс

	«Бэхжин хөгжтүгэй!» гэж

	Улсын анхдугаар

	их хуралд

	Дашдоржийн Нацагдорж

	Ухаан билгүүн

	утга яруу

	үг хэлэхэд

	Хүн бүр,

	төлөөлөгч бүр

	алга ташиж

	Гүн Галуутайн

	хүүгийн үгийг

	хүндэтгэн угтаад

	— Энэ үг хэлсэн

	Нацагдорж гэдэг

	залуу чинь

	Эвлэлээр тогтохгүй

	Намын Төв Хорооны

	Тэргүүлэгчдийн орлогч гэлцэв.

	Хичээнгүй сайдын

	«хэцүү» гарт

	хэдэн жил нухлуулж

	Хийх ажилдаа

	хатуу чанад

	өөр шиг нь хандаж

	Намба төрхөөс аваад

	нямбай нягтыг нь хүртэл

	Нацагдорж яг

	чамбай дуурайж авчээ

	«Залуу хүн гэхэд

	ховор дайралдах

	эр байна

	Заавал онцгой

	чанартай төрсөн

	хүү байна.

	Журам дэглэм

	сахиж чаддаг

	байлаа ч гэсэн

	Жулдрай зан

	цаанаа л залуучуудад

	байдаг сандаа.

	Харин Нацагдорж

	тийм биш

	сүрхий залуу юм

	Хашир, мэдлэгтэй

	эрхий дарах

	хүү юм.

	Багын хүмүүжил,

	угийн авхаалж

	хоёр нийлээд

	Байгаа сайн

	чанарыг нь ингэж

	тогтоосон байна» гэж

	Дотроо бодолтой,

	доороо суурьтай

	Цэрэндорж сайд

	Догдолсон сэтгэлээр

	ганцаараа ярьж

	гайхан магтаад

	«Хохь тайж

	их хүү

	төрүүлсэн байх» гэж

	Хоёулаа байгаа шиг

	хажуу тийшээ

	санаандгүй хараад

	«Цэргийн зөвлөлийн

	нарийн бичгийн

	даргаар бид

	Цэгц журамтай

	Нацагдорж гэдэг

	залууг авсан» гэж

	Энх эсэндээ

	Сүхбаатар хүнд

	ярьсан юм билээ

	Ээ дээ тэр

	сүрхий хүн

	яг тааж» гэж бодно.

	Арван таван наснаасаа

	ардын цэргийн яаманд

	бичээч хийж

	Ачит хувьсгалдаа

	ариун гарынхаа

	билгийг өгснөө

	Нацагдорж өөрөө

	ямар их

	аз гэж бодоод

	Нандин гар,

	нямбай хүчээ

	гаргаж байлаа?

	Бийр бэх хоёроо

	нийлүүлэн сууж

	Бичээчийн ажлыг

	тэр хийхдээ

	Ацаг шүд бүхнийг нь

	ард түмний

	үйлс юм гэж

	Алтан гарынхаа

	Дүйг гарган

	урлаж байсан юм.

	Бийрийн үс

	заартай бэхний

	сайхан үнэр амталж

	Бичгийн мөр

	шугамтай цаасны

	шулуун зайгаар жирийж

	Хэчнээн л бол

	төчнөөн хувь

	өнөө бичиг

	Хэвлэсэн юм шиг

	төдхөн доороо

	гардаг байлаа.

	Нацагдорж бол

	найрагч, зохиолч,

	түүхч хүн

	Найдвар итгэлтэй

	нам төрийн

	зүтгэлтэн мөн.

	Удирдах ажлыг

	зохион байгуулж

	сурсан шигээ

	Уран зохиолыг бас

	урлаж, удирдаж

	чадсан хүн.

	Хувьсгалт уран зохиолын

	анхны дугуйланд

	хувь нэмрээ оруулж

	Хуучнаас шинэд

	ардаа зоригжуулахад.

	хурц ухаанаа харуулж

	Шинэ монголын

	шинэ зохиолыг

	урагш хөгжүүлэхэд

	Шилдэг авьяасаараа

	залуу үедээ

	зам зассан юм.

	Яг тэр үед

	зохиолын ажлыг

	гардаж удирдаагүй ч

	Яс модыг нь

	босгох ажлыг

	гардаж хийлцээд

	Уян хатан

	тэр их

	үйл ажлын

	Ноён нуруунд,

	нэр төртэй

	хүрсэн юм.

	Буцаж юмнаас

	ухарч огт

	үзээгүй тэр

	Булзаж юмнаас

	зайлж ер

	сураагүй тэр

	Өөрөө хийхийг

	хэнээс ч түрүүн

	амжиж хийгээд

	Өрөөлийн хийхийг

	хэнтэй ч тэр

	хамжиж байлаа.

	Тэсвэр, тэвчээр,

	ёс суртахууны

	өндөр чанартай

	Тэнхээт хувьсгалын

	тэргүүн шугамын

	байлдагч явж

	Хүн ардын

	төлөө зүтгэсэн

	сэхээтний нэг нь

	Гүн Галуутайн

	хүү Нацагдорж

	мөнөөс мөн.

	 

	* * *

	 

	Тэнэгэр зуны

	үүр цайх

	хариугүй дөхөөд

	Тэмдэг болсон

	үл мэдэг

	гэгээ ороод

	Үнэгэн харанхуйг

	үзэсгэлэнт ягаан

	туяа хөөхөөр

	Үүлэн сугаар

	нарны бараа

	наашлах илэрлээ.

	Баянзүрх, Богд,

	Сонгино Хайрхан,

	Чингэлтэй уул

	Баян айлын

	тулганы тотго шиг

	тодорч харагдаад

	Дундаас нь бадрах

	өглөөний сайхан

	Улаанбаатар хот

	Дурайн тодрох

	өргөн хөндийд

	дээшлэх гэж байна.

	Шөнө орсон

	борооны ус

	газар дэвтээж

	Шинэ ургасан

	цэцгийн үнэрээр

	агаар сэнгэнээд

	Үүрээр боссон

	Нацагдорж зохиолчид

	үнэхээр сайхан

	Үзэсгэлэнт нутгийн

	нэгэн өглөө

	нэмэгдэх гэж байна.

	«Ертөнц байгаль

	хур тунадсаа

	дуслуулж байхад

	Ерийн бид

	ажлын хөлсөө

	дуслуулж байна.

	Байгалийн хураас

	цэцэг ургаж,

	хүний хөлснөөс

	бүтээл ургаж

	Баясгалант орноо

	цэвэр сайхнаар

	гоёж гоодон

	чимж байна.

	Байгаль ч сайхан,

	нийгэм ч сайхан

	болох тусмаа

	Баяр цэнгэл

	нижгэр их

	бялхаж байна.

	Байгалийн чимэг ээлжтэй

	хүний чимэг ээлжгүйгээр

	Баян дэлгэр орны

	хөрсөн дээр

	ирж байна.

	Газар дээр

	ярайж байгаа

	бидний гарын ур

	Гайхамшигт түүхийнхээ

	хуудсан дээр бас

	гэрэлтэж байна.

	Түүхэнд

	орох, орохгүй

	юм гэж байдаг

	Түүх,

	онцгой юмыг л

	олзуурхаж авдаг.

	Үйлдвэрийн газарт

	утсан алтыг

	ажилчин нэхэж

	Үржилт бэлчээрт

	амьд сувдыг

	малчин хэлхэж

	Үндэсний соёлд

	чандмань эрдэнийг

	сэхээтэн шигтгэж

	Үнэхээр түүхээ

	миний орон

	бичиж байна» гэж

	Хүн ардынхаа тэнхээгээр

	Хүч аван урагшилсан

	Эх орноо хайрлана

	Эрүүл салхиар амьсгаална.

	Цэлмэг саруул

	дуран авай шиг

	нүднийхээ хараанд

	Цэвэр өглөөний

	гялалзах нэгэн

	одны барааг

	Алдахгүй харж

	ариун сэтгэлдээ

	буулган аваад.

	Ассан очийг нь

	зүрхэн төвдөө

	суулган байна.

	Мянга мянган

	бээрийн тэнд

	гэрэлтэж байгаа

	Мөнгө сувд шиг

	цайвар цагаан

	оддын оронтой

	Газар дэлхийгээс

	гар юугаа

	сунган байж

	Гал цогтой

	Нацагдорж зохиолч

	ингэж ярилаа:

	— Холхи газраас

	улалзан харагдагч

	өнгөт од оо!

	Хязгааргүй огторгуйд

	гялалзан үзэгдэгч

	улаан оч оо!

	Манай гараг дээр

	намирч байгаа

	улаан тугууд

	Марс танд

	харагдаж байна уу? гэж

	эндээс асуухад

	— Маш тод

	миний нүдэнд

	улалзаж байна гэж

	Марс одны

	хариулах дуу

	тэндээс сонсогдоод

	— Залуучууд тан дээр

	хэт нь очно гэсэн

	Нацагдоржийн үгэнд

	— За за

	хүлээж байя гэж

	хариулах дуулдана.

	— Нар аа! Сар аа! гэж

	Нацагдорж зохиолч

	бас дуудаад

	Насан өлзий

	тэдний мэндийг

	газраас эрж

	Ертөнцийн гайхамшиг

	тэр их

	гэрэлт биестэй

	Ерийн хир нь

	хүчтэй дуугаар

	хүүрнэж байна.

	— Би чамайг

	эндээс сайн

	харж байна

	Бие чинь

	жижиг хир нь

	харагдаж байна.

	Бямба гараг шиг

	«Бүрх малгай»

	өмсөөд чи

	Хамба торгон

	дээл хувцастай

	харагдаж байна.

	Биеэрээ чи

	миний энд

	ирж чадахгүй шатчихна

	Бичсэн зохиолоороо

	чи надтай

	ярьж хөөрч бай!

	Харин та нар

	сартай бол

	уулзаж болно

	Харайлгаад ирэхэд

	юухан байх вэ

	тэндээс чинь.

	Төрсөн нутаг чинь

	над бол чамаас

	хуруу зайтай байна

	Төв аймаг

	Баяндэлгэр сум

	буруу юу? Зөв үү?

	Тогорууны нүд шиг

	нуур тэнд

	гялтайж байна.

	Товцог толгод

	нутагт чинь

	бултайж байна

	Могой шиг тахиралдсан

	гол горхины

	хөвөө барьж

	Шагай шиг олон

	хөлөг морь

	сунгаа хийгээд

	Наадам чинь

	болох гэж байгаа

	юм шив гэж

	Нар гуай

	тэртээ холоос

	асууж байна.

	Жил бүр

	манай баяр

	зун цагаар

	Жигтэй сайхан

	маш сонин

	болдог юм.

	Эрхээ олсон

	бидний баяр

	энэ юм гэж

	Эх дэлхийгээсээ

	Нацагдорж зохиолч

	хариулж байна.

	— Эрхээ олсон юм бол

	Шөнө яагаад

	унтдаггүй юм бэ

	Эрээн цаастай

	зууралдаад үргэлж

	сууж харагдах юм.

	Чам шиг жаахан

	хүн байтугай

	бид ядрах юм гэж

	Чанга дуугаар

	Сар гуай

	асууж байна.

	— Бие бага ч

	бид гэдэг

	хүн чинь

	Билэг оюунаараа

	ядрахыг төдий л

	мэддэггүй юм.

	Хэчнээн олон хоногоор

	хээр дандаан

	та хонодог

	Төчнөөн олон хоног

	гэртээ ирээсэй гэж

	таныг санадаг.

	Ядрахыг мэддэггүй

	яруу найрагчид

	шөнөжин сууж

	Яралзан урсах

	шүлэг мөрнийг

	цааснаа жирийлгэж

	Хан ертөнцийн

	Сар таныг

	Нар гарсан хойно

	Хавирга адил

	махийгаад унтсаныг чинь

	харж үздэг.

	Чичрүүлэх хүйтнийг

	юманд тоохгүй

	өлчир болсон

	Чийрэг эрчүүд

	адуу манаж

	хийморь сэргээгээд

	Урт уургаараа

	таны хучлагыг

	зөөлөн татсаар

	Утаа бургилсан

	гэрийн зүг

	өглөөгүүр давхидаг.

	Хилийн цэрэг

	шөнөжин бас

	зогсож хонохдоо

	Холын таны

	тухтай нойрссоныг

	өглөө хардаг.

	Эрүүл бие

	саруул ухаанаар

	бид дүүрэн

	Эх орон,

	элгэн саднаар

	бат амгалан гэж

	Өндөр тэнгэрийн саранд

	Өлзийтэй үгээ Нацагдорж

	Төрж өссөн гарагаасаа

	Төгс итгэлтэй хэллээ.

	Алс баруун,

	алс зүүн

	хоёр талд

	Арван тавны

	нар сар

	баяр хүртэлцэн

	Нацагдорж зохиолч

	түүний доор

	түмний дунд

	Найраг зохиолын

	гэрлийг газраас

	асаасаар байна.

	 

	* * *

	 

	Ухаан их Нацагдорж

	олон сайхан

	дүү нартай

	Уран хоолойны

	увдис мэргэн

	ач нартай.

	Шав тавьж

	овоог нь Нацагдорж

	өндөр босгосон юм

	Шаазгай биш

	гургалдайнууд тэнд

	өнөр суусан юм.

	Матадаас тэнд

	«болжмор» ирж

	буусан юм

	Маш яруу

	гургалдай болж

	суусан юм.

	Тайшир нутгаас

	Алтайн «Жигүүртний»

	«зулзага» ирж

	Тамирын тунгалаг

	усанд угаагдаж

	донгодсон юм.

	Орхоны хөвөөнөөс

	«тагтааны дэгдээхэй»

	дэвэн ирж

	Онгийн хавиас

	«Галууны үр»

	ганганан ирж

	Түдэвтэй Жавхлантаас

	гарсан «ангаахай»

	тэнд ирж

	Түргэн тэгээд

	гургалдай болж

	дуугарсан юм.

	Өндөр Хэнтий,

	Хэрлэн Ононоос

	«Алаг нугасны»

	Өд гүйцээгүй

	жижигхэн «Дэгдээхэй»

	тэнд ирж

	Баянхонгор,

	баруун зүгээс

	өнгийн «Дэгдээхэй»

	Уян хэлтэй

	гургалдай болж

	тэнд жиргэсэн юм.

	Алс Өлгийгөөс

	«бүргэдийн зулзага»

	халин ирж

	Амгаланбаатараас

	«тогорууны дэгдээхэй»

	дэвэн ирж

	Хамт цөм

	дуу дуугаа

	өргөсөн юм

	Халуун бүлийн

	нөхөд болж

	жаргасан юм.

	Нам өндөр

	янз янзын

	биетэй төрж

	Нарийн бүдүүн

	янз янзын

	хоолойтой заяаж

	Нарлаг тал,

	хангай говь

	даллан урьж

	Нацагдорж зохиолчийн

	дүү ач нар

	зэллэн ниссэн юм.

	Өдөрт хэд

	дуу гарч байдаг

	зарим нь байхад

	Өнжөөд нэг

	дуугарч байдаг

	зарим бас буй.

	Сууж сууж

	нэг дуу гардаг

	хэд байхад

	Бууж нисэх

	тоолондоо дуу гардаг

	хэсэг байдаг.

	Уул усанд

	жиргэж явахад

	зарим нь дуртай

	Улаан тугтай

	зэрэгцэж дэвэхэд

	зарим нь дуртай.

	Ялсан ололтыг

	баталж явахад

	зарим нь дуртай.

	Янагийн гараас

	хөтөлж явахад

	зарим нь дуртай.

	Хан бүргэдийн

	ханхар даль

	заримд нь буй

	Харцага шонхрын

	халих жигүүр

	заримд нь буй.

	Шувуу болгонтой

	жиших далавч

	тэдэнд буй

	Шулганасан болжморын

	жижиг өд ч

	бас бий.

	Эх нь

	хээр алаг бол

	унага нь

	шийр алаг

	Ах нь

	суу билэг бол

	дүү нь

	дуу шүлэг.

	Тэр нь

	туг болж

	Тэргүүн эгнээнд

	хүнийг дуудсан юм.

	Тэр нь

	бөмбөг болж

	Тэрсүүд мууг

	ниргэж буудсан юм.

	Ухаан их Нацагдорж

	олон сайхан

	шавь нартай

	Урлаг соёлын

	тэд цөм

	эв найртай.

	Номыг нь бичиж

	юмыг нь зэхэж

	өгсөн юм

	Нотолж үнэний нь

	шавь нар нь

	шалгасан юм.

	Яруу хоолойгоо

	гарга гэж

	дуу бичиж

	өгсөн юм.

	Яриа хөдөлгөөнөө

	үзүүл гэж

	жүжиг бичиж

	үлдээсэн юм.

	Нуруугаа ийм

	байлга гэж

	биеэрээ заасан юм.

	Хуруугаа ингэж

	хөдлөг гэж

	үеэрээ харуулсан юм.

	Үг хэлээ

	ардаасаа хөгжүүл

	гэсэн юм

	Үндэсний хэлбэрээ

	агуулгаар баяжуул

	гэсэн юм.

	Шинийг дандаан

	шилж бай

	гэсэн юм

	Шилдгийг дандаан

	олж бай гэсэн юм.

	Ухаан их Нацагдорж

	олон сайхан авьяастай

	Уудалж түүнийгээ гаргасан

	бэлэн зэлэн баримттай

	Хэвлэлийн

	хуудсан дээр

	тэр нь буй

	Хэзээд

	хуучрах аргагүй

	нэр нь буй.

	Сэргэлэн залуу

	насандаа тэр

	сэтгүүлч болж

	Сэнхрүүлж ухуулах

	ажилдаа их

	сэжим олж

	Сонин сэтгүүлийн

	индэр дээрээс

	өндөр дуугаараа

	Сонор түмэнтэйгээ

	цаг үргэлж

	ярьж явсан юм.

	Авьяас, мэдлэг,

	овсгоо гурваар

	Нацагдорж зохиолч

	Арван хуруу

	тэгш явсан

	хүн юм.

	Түмэн олноо

	соён гийгүүлэхийн

	төлөө тэр

	Төрж өссөн

	соёлын их

	зүтгэлтэн юм.

	 

	Гурав

	Майжгий хуучин

	монгол гутал нь

	зулгаараа ханзарсан

	Малгай хавьд

	үзээгүй үс нь

	зунгагт барилдсан

	Гудамж зээлийн

	өлөн шороонд

	царай нь зэвийж

	Гуйлга гуйж,

	нөмгөн хувцастай

	гар тоссон

	Арван найм

	ес орчим

	насны гэмээр

	Атигар охин

	гэсэр сүмийн

	үүдээр холхиж

	— Олон түмээн!

	юм хайрла гэж

	гуйж хэлээд

	Олдсон зүйлээ

	хар хүүдийд

	хийж явна.

	— Дүүрсэн золиг

	хохь нь гэж

	панзчид уурлаж

	— Дүүгээс минь

	ялгаа юу гэж

	өрөвчхөн нь хайрлаж

	Худалдаж авсан

	хуйхалсан толгой

	зарим нь өгч

	Хулгайлж авсан

	боовноосоо банди нар

	хүүдийд нь хийхэд

	Өрөвдмөөр хөөрхий

	тэр охины

	нүд гялалзан

	Өл залгах

	хоолтой болсондоо

	баярлан инээнэ.

	Тортогдож омголдсон

	уруулын нь цаанаас

	лавай шиг шүд гялалзавч

	Тос нь ширгэсэн

	цөгц шиг нүд нь

	хонхойж ёнхойгоод

	Сарвайж тосох

	сарьс шиг хэдэн

	нарийн хуруу нь

	Сайн сэтгэлтний

	элэг эмтэлж

	зүрх зүснэ,

	«Үлээсэн гүзээ хүртэл

	шидэмсээр боолгоод

	хийтэй явахад

	Үйлийн үртэй би

	шидэмсэн бүс ч

	биедээ байхгүй

	Гаднаа ч хоосон

	дотноо ч хоосон

	ингэж явахад

	Гандан хийд нь ч

	гар сунгасангүй» гэж

	дотроо гомдоно.

	Хэзээ хаанаас

	энд ирж

	ингэж явааг нь

	Хэлүүлэх гэж

	зарим хүн

	лавлаж асуухад

	— Яг нутгаасаа

	ноднин жил

	гарсан гээд

	Таг болж

	хий дэмий л

	эхэр татна.

	«Үнэн сэтгэлтэй» гэж

	хотын нэг

	баян эр авчраад

	Үнсэнд хаясан

	шалз шиг намайг

	энд гээсэн юм.

	Намайг авчирсан

	тэр баян

	шинэ эхнэр аваад

	Чамайг үзэгдвэл

	ална гэж

	шилбүүрдсэн юм.

	Хүн танихгүй

	газар мэдэхгүй

	би тэгээд

	Хүрдээр гэр

	хүүдийгээр гар

	хийж явна.

	Золбин зоолсон

	нохойд арай

	бариулчихгүй явж

	Зодоон нүдээний

	хөлд арай

	үрэгдэхгүй байвал

	Авах үхэл нь

	нэг өдөр

	хүрч ирээд

	Асуух юмгүй

	нэгмөсөн болгох

	байлгүй» гэж хэлнэ.

	Нэг өдөр

	залуухан эрийг

	настайвтар хүн дуудаад

	Нэлээн юм

	ярьж зогссоноо

	нөгөө залууд

	Хааш нь юм бэ

	хүргэж өг гэж

	байгаа бололтой

	Хараад өнөө

	гуйлгачин охиныг

	зааж байна.

	Наад хүнийхээ

	үгэнд их л

	уриалгахан орж

	Цаад залуу

	толгой дохиж

	хэдэн юм ярилаа.

	Өнөө залуу

	охины дэргэд

	хүрч ирээд

	— Өөртэй чинь

	уулзах хэрэг

	над байна.

	Зүгээр хоёулаа

	ийшээ жаахан

	явъя гээд

	Зүүн урагшаа

	тэр охиныг

	дагуулж алхлаа.

	Залуу эр

	зовсон юм уу

	ичсэн юм уу

	Зам зуураа

	хаанаасаа ч юм бэ

	аралтай олом гаргаж

	— Энийг чи

	бүслээд яв гэж

	охинд өгөөд

	— Энүүхэнд хоёулаа

	нэг айлд

	очно гэлээ.

	«За одоо

	үхэл гэдэг нь

	энэ ирээд

	Замыг минь

	зааж өгөх гэж

	яваа байлгүй.

	«Муу амьд явахаар

	сайн үхсэн нь

	дээр» гэж

	Мундаг үнэн

	үг байдаг

	юм гэнэ билээ.

	«Манайд оч» гэж

	танихгүй олон

	хүн хэлэхэд

	Мал аятай би

	тоолгүй яваад

	өдий хүрлээ.

	Хоосон ч гэсэн

	хэд хоног

	амьд явбал

	Хорвоо намайг

	харах байсан

	бол уу ер нь»

	Нэгэн мөргөцөг дээр

	хашаан дотор

	хүрч ирээд

	Нэлээн цэвэрхэн

	байшинд түүнийг

	дагуулж орлоо.

	Залуу эр

	эхнэртэйгээ цуг

	байшинд байна

	— За ийшээ

	суу гээд

	сандал тавилаа.

	«Гудамжны муу

	гуйлгачин намайг

	юу билээ

	Гуулин бурхан шиг

	хоймортоо залдаг

	хачин юм аа.

	Үхэх хүнийг

	урьдаар заавал

	баярлуулдаг гэдэг

	Үнэн байх» гэж

	охин дотроо

	бодож суулаа.

	Аяга авч

	сүүтэй цай

	хийж өгөөд

	Ааруул боовтой

	тавагтай идээ

	тавьж байна.

	— Гэрээсээ гарав уу гэж

	хамт ирсэн

	залуугаас нь асуухад

	— Гэсэр сүмийн

	тэндээс ирлээ гэж

	залуу хариулаад

	— Жа, гуай,

	өөртэй чинь

	уулз гэсэн

	Жаал бүсгүйг

	өөртэй чинь

	уулзуул гэсэн.

	Хөдөөгөөс

	хүн дагаж ирээд

	хаягдсан гэнэ

	Хөөрхий тэгээд

	орох оронгүй

	тэнүүчилсэн гэнэ.

	Заавал хичээж

	энийг танд

	очиж хэлээрэй

	Замыг нь олж

	өгөх байх гэж

	Жа гуай хэллээ.

	Тэгээд би

	танайхыг гэж

	зорьж ирлээ гэж

	Тэр залуу

	учир явдлаа

	ярьж эхэллээ.

	— Ээ харла

	ингэж ч явах

	гэж дээ бас

	Эндээ бай,

	би чамд

	тусалж өгнө.

	Цай ууж,

	юм ид

	нэрэлхээд яах вэ

	Цангаж өлсөж

	явааг чинь

	би мэдлээ.

	Хэдэн настай вэ,

	ямар аймгаас

	явж ирсэн бэ

	Хэн гэдэг

	хүн чамайг

	дагуулж ирсэн бэ?

	Орон гэрт чинь

	ядахдаа хүргэдэггүй

	тэр этгээд

	Орог саарал

	чоно шиг сэтгэлтэй

	амьтан юм даа.

	Гэрийн зарц,

	эрийн боолоос

	эмэгтэй хүн

	Гэгээн төрийн

	ачаар салсныг

	мэддэггүй түүнийг

	Шүүж хянах

	газар тэгээд

	олдох байлгүй

	Шүүмжилж засах

	хүмүүс бас

	гарах байлгүй.

	— Өөрийн минь нас

	арван найм

	дөнгөж хүрч байна

	Өмнө зүг

	говь нутгаас

	гарсан юм сан.

	Хөдөө нутагт

	хүн бүл

	муутайхан айл

	Хөгшин эх

	дүү хоёр

	үлдсэн юм сан.

	«Хүргэн хүү нь

	хүрч ирээд

	та нарыг авна

	Хүлээж байгаад

	хүрээ орж

	Бурханд мөргөнө» гэж

	Алт шиг үгээр

	хөгшин эхийг минь

	хуурсан тэр

	Арсад гэдэг

	нэртэй юм

	байна билээ.

	Орон гэрээс

	авч гарсан

	жаал зугаа

	Олигтой гэсэн

	юмыг минь

	тэр л авчихсан.

	Гэнэн хонгороосоо

	хэцүү замаар

	зальд орж

	Гэр орон

	гэдэс тэжээх

	юмгүй хоцроод

	Түмний нүүр

	харах аргагүй

	болсон би

	Төрөл арилжихаа л

	хүлээж яваа минь

	энэ байна даа.

	Эмэгтэй хүн

	урт жолоо

	урт замтай

	Элдэв зовлон

	эдэлсэн ч гэсэн

	уужим бай!

	Хирээсээ салж

	хийморь орж

	хоймор суу

	Хэн ч чамайг

	гудамжинд одоо

	хаяхгүй болно.

	Бүтэн нэг

	жил болоход

	чамайг ер нь

	Бүлээн сэтгэлээр

	нэг ч хүн

	харсангүй гэж үү?

	Хүн хар

	гэр орондоо

	оч барь гэж

	Хөгшид настан

	ер тэгээд

	хэлсэнгүй юу?

	— Хотын борчууд

	хонины чонотой

	адилхан гэж

	Холын манай

	нутагт хүмүүс

	ярьдаг юм.

	Аргадаж хөөрхийлж

	намайг зөндөө

	хүн гуйсан

	Айгаад би

	нэгнийд нь ч ер

	очиж үзээгүй.

	— Хувраг лам нар

	хязгаар нутгийн

	ард түмэнд

	Худал цуурхал

	үг яриа

	тарааж байгаа юм.

	Гэнэн чи

	тэр үгний

	урьханд ороод

	Гэмгүй биеэ

	тэнүүлч болгон

	хувиргаж шүү дээ.

	Өнөөдрөөс эхлээд

	сэтгэлээ чи

	тайван байлгаж

	Өөрийн юм шиг

	манай гэрт

	сууж бай!

	Өөдгүй явсан

	замыг чинь

	өөр болгож

	Өөрсдийн дүү шиг

	чамд бид

	туслах болно.

	«Сохорсон биш

	завшив» гэгчээр

	өнөө охин

	Сонин сайхан

	ийм учрал

	тохиолдсонд баярлаж

	Тэр өдрөөс

	уг айлын

	бүл адил

	Гэр ахуйд нь

	гар хүрч

	явах боллоо.

	Гэрийн эзнийг

	Нацагдорж гэнэ,

	гэргийг нь Пагмадулам гэнэ

	Жирийн сайхан

	ааш зантай

	улс байцгаана.

	Эвтэй найртай

	хань нөхөд

	олон ирнэ

	Элдэв сонин

	ном зохиол

	тэд ярина.

	Нацагдорж тэдэнд

	бичсэн юмаа

	уншиж өгнө

	Наад нөхөд нь

	бодсон санаснаа

	хэлж ярина.

	«Цагаан сар,

	хар нулимс»

	сайхан санагдана

	Цаашлаад бас

	«Миний ээж»

	аятай бодогдоно.

	Охиныг

	— Гэрэл дүү гэж

	хайрлан дуудна

	— Одоо гэгээрнэ гэж

	Нацагдорж түүнд

	бичиг заана.

	— Номтой хүн

	юмтай хүн гэж

	тэр хэлнэ

	Ноён хатнаас

	юугаараа ч дутахгүй гэж

	итгэлтэй ярина.

	— Саарыг дагавал

	могойн хорлол гэж

	үг байдаг

	Санаа муутай

	тэр этгээд

	чиний бүр

	Навч цэцэг шиг

	насыг чинь

	сүйдлэх шахаж

	Нар сар шиг

	зүсийг чинь

	баллах дөхөж гэнэ.

	Хэдэн сарын

	дараа охин

	бичиг сурч

	Хэзээ язааны

	эрдэмтэй юм шиг

	ном уншиж

	Гадна дотногүй

	нэр шигээ

	гэрэл гийсэн

	Гайхмаар сайхан

	нэг шинэ

	бүсгүй гарчээ.

	Өөрөө тэр

	өөртөө заримдаа

	итгэж өгөхгүй

	Өглөө босоод

	толины өмнө

	очихоос «ичиж»

	Хүн амьтан

	байхгүй хойгуур

	нүүрээ хараад

	«Хүн бас

	ийм өөр

	болдог юм аа» гэж гайхна.

	— Намайг дагаад

	чи өнөөдөр

	хуралд явна

	Чамайг би

	эвлэлийн гишүүнд

	элсүүлж өгнө.

	Өчигдрийн бичсэн

	өнөө өргөдлөө

	өвөртөө хийгээрэй

	Өөрийн чинь өмнөөс

	үгийг чинь тэр

	хэлэх болно.

	Намын хойчийг

	залгаж авч

	үйлст нь зүтгэх

	Нас залуучууд

	эвлэлийн гишүүн

	болдог юм гэлээ.

	Арван хэдэн

	хүн цугласан

	нэг байранд

	Авч ороод

	охиныг Нацагдорж

	олонд танилцууллаа.

	— Энэ охиныг

	өнөөдрийн хурлаар

	хэлэлцээд бид

	Эвлэлийн гишүүнд

	элсүүлэх саналтай

	байна гэж хэллээ.

	Бичсэн өргөгдлийг нь

	өөрөөр нь

	уншуулж байна

	Биеийн байцаалтыг нь

	нэг хүн

	бичиж байна.

	Гишүүн хүний

	үүрэг зорилгыг

	зааж байна

	Хэзээд намд

	үнэнч явахыг

	захиж байна.

	— Батлах уу гээд

	үүрийн дарга

	хэлж байна

	— Баталъя гээд

	гишүүд гараа

	өргөж байна.

	«Бат илэрхийлэх» гэсэн

	жижиг дэвтэр

	гардуулж өгөөд

	Бат сайн

	газраа хадгалахыг

	сануулж байна.

	Эвлэлийн хурлаас

	гараад хоёулаа

	харих замд

	— Энүүгээр нэг

	ороод гаръя гэж

	Нацагдорж хэллээ.

	Өндөр шургааган

	хашааны хаалга

	татан орж

	Өмнө талын

	цагаан байшинг

	чиглэн явлаа.

	Урд талын

	нэг өрөөний

	хаалга таттал

	Улаан бүтээлэгтэй

	ширээний араас

	нэг хүн

	Бодвол

	энэ газрын

	дарга байртай

	Босоод

	тэр хоёртой

	гар барилаа.

	— Танай үйлдвэрт

	энэ охиныг

	ажилчин болгоё

	Таарч тохирох

	ажилд та

	оруулж аль.

	Заагаад өгвөл

	сурах охин гэж

	Нацагдорж хэлэхэд

	— За энийг чинь

	бодож бүтээе гэж

	дарга хэлээд

	— Манайх чинь

	цэргийн майхан л

	их хийнэ

	Маргаашаас тэгээд

	нэг оёдолчинд

	дагуулъя гэлээ.

	 

	* * *

	 

	Цагаан цэнхэр

	янз янзын

	майхан оёж

	Цалин мөнгө

	яггүй бас

	авдаг боллоо.

	Эхний хөлсөө

	гэр орондоо

	авчирч өгөхөд

	— Энүүгээрээ чи

	хувцас хунар

	авч өмс.

	«Бие чөтгөр

	хувцас бурхан» гэж

	манайхан ярьдгийг

	Бичиг сударт ч

	тэмдэглэсэн гэж

	дуулсан юм.

	Насанд хүрч

	эрд гарах

	болсон хүн

	Намбатай хүүхэн

	явах хэрэгтэй гэж

	сургаж хэлнэ.

	Ажил хийсэн

	хөлсөө зөв

	зарж сурвал

	Алс нь чамд

	амьдралд чинь

	хэрэгтэй гэж ярина.

	«Ах нь сургадаг,

	дүү нь сурдаг» гэсэн

	ардын үгийг

	Ариун ухаандаа

	Гэрэл охин

	тунгаан бодно.

	Ах эгчийн

	сургаалын үг

	өрөөсгөл болж

	Аз муутай

	өдөр ирнэ гэж

	бодоогүй явтал

	Гунигт мөч

	ганцхан хурамд

	хүрч ирээд

	Гурван хүнийг

	хоёр болгож

	хорвоод үлдээлээ.

	Цээлийн усанд

	ганцаар үлдсэн

	ангир адил

	Туулын хөндийд

	ганьхарч хоцорсон

	ах хүнд

	Учирсан хар

	зовлон гунигийг нь

	урж хаяхад

	Уужим сэтгэлийн

	зоригийн ган

	хэрэгтэй байлаа.

	Зовсон ч гэсэн

	зовоогүй юм шиг

	Нацагдорж харагдана

	Зоригоо барьж

	золбоогоо алдахгүйг

	эрс хичээнэ.

	Дүү шигээ хардаг

	дүүрэн сэтгэлд нь

	Гэрэл баярлаж

	Юу байдгаа

	юүлж өгөх гэж

	хирдээ оролдоно.

	Гэрийн ажилд

	гарыг нь хүргэхгүйг

	тэр мэрийж

	Гэгээн сайхан

	нэрийг нь өндөр

	өргөхийг чармайж

	Өөхөнд хучаастай

	бөөр адил

	байлгах юм сан гэж

	Өглөө үдэш

	өдөр шөнөгүй

	санаа тавина.

	Эрж сурсаар

	нутгийн нэг

	хүн ирж

	— Ээж нь хариугүй

	очиж үз гэж

	охинд хэлэхэд

	— Алтан дэлхийд

	эхээс үнэтэй

	эрдэнэ байхгүй

	Амар мэндэд нь

	очиж золго гэж

	Нацагдорж зөвлөөд

	Ахдаа чи

	санаа зовохын

	хэрэг байхгүй

	Амьд хүн

	аргаа заавал

	олдог юм.

	Эхийн чинь бие

	сайн бол

	би сайнтай адил

	Эртхэн явж

	ээжтэйгээ чи

	очиж уулз гэлээ.

	Аяны юм

	төхөөрч тэр

	охинд бэлтгээд

	— Ажлын чинь газар

	учрыг нь хэлнэ гэж

	онцолж яриад

	— Болж өгвөл

	эхийгээ хотод

	авчирч эмнүүл

	Болохгүй байвал

	захиа занаа

	бич гэж хэллээ.

	Улаа хэрэглэх

	зар бичиг

	шийтгүүлж өгөөд

	— Унааны номхныг

	учраа хэлж

	хэрэглэж яваарай.

	Хаа газрын

	унаа мал

	янз янз

	Хангал эмнэг ч

	дайралдаж мэднэ гэж

	дахин захилаа.

	Салах ёс

	сайн ахтайгаа

	хийж гүйцэтгээд

	Холхи газар

	нутаг орон

	гэрээ зүглэлээ.

	Говь газраас

	панзчины унаагаар

	гарсан охин

	Хот газраас

	өртөөний унаагаар

	нутаг зорилоо.

	Ар талд

	Ах Нацагдорж

	уул шиг дүнхийж

	Урд талд

	Гурван сайхан

	униартан ханхайж

	Хоёр дүнхгэр

	хоёр ханхгар

	түшгийн хооронд

	Холын замд

	тэр бүсгүй

	түргэлж явна.

	Зуны сарын

	салхи урдаас нь

	сэнгэнэн үлээж

	Зуузай холбох

	улаачийн дөрөө

	жингэнэн харшина.

	Хотоос яваа

	аян замын

	яаруу бүсгүйг

	Говиос угтах

	таанын үнэр

	тосож авна.

	Элстэй сайр,

	буттай хөндийгөөр

	зээрэн сүрэг

	Эрээлжлэх зэрэглээнд

	нисэх мэт

	дүүлэн харагдана.

	Төрсөн гэрийн бараа

	төрүүлсэн эхийн царай

	харагдах болж

	Төөнөх нар

	нутгийн бүсгүйг

	аргадах мэт байна.

	Буугаад ирэхэд

	ганц дүү нь

	тосож аваад

	«Бурхан болсон»

	эхдээ тэр

	толгой гудайлаа.

	Ачит ээжтэйгээ

	уулзаж чадаагүй

	Гэрэл охин

	Ацан шалаанд

	орсон мэт

	хачин боллоо.

	Эргэж явъя

	ганц дүү

	хэдэн мал хэцүү

	Эндээ байя

	сайн ах

	санааг нь зовооно.

	«Учир явдал

	аяндаа тэгээд

	олдох байлгүй

	Улс амьтан

	арга чаргыг нь

	заах байлгүй.

	Ямар ч гэсэн

	хэд хоног

	гэртээ байя» гэж

	Явдлын охин

	хэрсүү байраар

	бат шийдэв.

	Хувьсгалч үеийн

	сайн сэхээтэн гэж

	Гэрэл охиныг

	Хувьсгалт залуучуудын

	эвлэлийн үүрийн

	даргаар сонголоо.

	— Эр нөхөр чинь

	хэзээ ирэх вэ

	удахгүй юу гэж

	Эртний танил

	үеийн хүүхнүүд

	асуудаг юм байна.

	Хотоос ирэх

	танай нөхрийг

	хүлээж байгаа

	Хоршооны даргын

	ширээ хоосон гэж

	хөөрдөг юм байна.

	Нүүр хийх

	газар байхгүй

	түлэгдэж гүйцээд

	Нүгэлтэй тэр

	муухай амьтныг

	түмэнд тоочиж

	Хамаг явдлаа

	нутаг орныхондоо

	үнэнээр ярихад

	Хараах хайрлах

	зэрэг зэрэг

	болдог юм байна.

	Явдал учраа гаргаж

	Яах ийхээ дуулахаар

	Хурдан яаралтай захидлыг

	Хуурай ахдаа бичлээ:

	«Ах-танд

	муу дүү чинь

	Аз үгүй юм

	дуулгах боллоо.

	Өөрийг минь энд

	хүрээд иртэл

	Өрсөөд ээж минь

	зөрөөд явчхаж

	Ганц дүү минь

	хэдэн малтайгаа

	Ганьхарсан амьтан

	байж байна.

	Дээшээ тэнгэр хол

	Доошоо газар хатуу.

	Бидэн хоёр гэдэг

	Хэдэн малаа зараад

	Хот газар бараадъя гэсэн

	Хоргодох юм гарчихлаа.

	Боловсрол мэдлэг нимгэн

	Болхи бүсгүй намайг

	Эвлэлийн үүрийн даргаар

	Эндхийн залуучууд сонгочихлоо.

	Элсэхэд над захисан

	Эвлэлийн хүндэт үүрэг буй.

	Энэ ажлыг хаях

	Эрх байхгүй болчихлоо.

	Яах эсэхийг тунгааж

	Яаралтай хариу өгөхийг

	Хүндэт ах танаас

	Хүлээж сууна би» гээд

	Нэг мянга

	есөн зуун

	гучин долоон оны

	Нэгэн сайхан

	Зургаадугаар сарын

	хуучаар тэр

	«Улсын нийслэл

	Улаанбаатар хот

	судар бичгийн хүрээлэн

	Уран зохиолч

	Дашдоржийн Нацагдоржид

	саадгүй хүргэнэ үү» гэж

	Цагаан цаасан дээр

	хар бэхээр

	хирдээ хичээнгүйлж

	Цавуугаар нааж

	дугтуй дотор

	хийж явууллаа.

	Урт замд

	орсон тэр

	хувийн захианы

	Удаан хүрэх,

	түргэн хүрэхийг

	өртөө л мэднэ.

	Хэрэв түүнийг

	өдөрт нь хүргэхээр

	Хэл мэддэг

	шувууны хүзүүнд

	Зүүгээд өгсөн бол

	юухан байх вэ

	Зүсээд тэр

	доорхноо ирнэ.

	Тураг шувуу

	биш болохоор

	Туурайт морь

	мөн болохоор

	Хэдэн өдөр

	явж хүрэхийг

	Хэн хүн

	гадарлаж мэднэ.

	Долоодугаар сарын

	арван тавны

	нарлаг өдөр

	Довтолгон ирсэн

	тэр захиа

	эзнээ олох гээд

	Судар бичгийн хүрээлэнгийн

	түүхийн тасагт

	дөнгөж ороод

	Сул ширээн дээр

	түмэн гунигтай

	хэвтэж харагдана.

	 

	Төгсөв.

	1975 он. 

	МИНИЙ НУТГИЙН ҮЗЭСГЭЛЭН

	Сайхан эх орны минь

	Товч нэвтэрхий толийг тань

	Санаа зориг гаргаж

	Тод болгох хүслээр

	 

	Мишээх дүрийн тань өмнө

	«Миний нутагт» тань ёсолж

	Алд дэлэм зүүлтийг

	Авьяас сорьж бичлээ би!

	 

	ЗОХИОГЧ

	I : ЭХ ДЭЛХИЙ

	Амьтай болгоны ч эх

	Амьгүй болгоны ч эх

	Уран байгаль тандаа

	Уянга найргаа зориуллаа.

	 

	Танд мэс далайх гэж

	Би ер зүрхлээгүй

	Таны сайхныг илбэх гэж

	Бичгийн зэвсгээ барилаа.

	 

	Миний барьсан үзэг

	Минж булганы сор шиг

	Бие цогцсыг тань чимж

	Биндэръяа эрдэнэ шиг гоётугай!

	 

	Тэнхээ тамирын ихээр

	Тэнхлэгээ эргэдэг хүчтэй

	Тэнүүн сайхан амьсгаагаар

	Тэжээж байдаг ачтай.

	 

	Бөөрөнхий манай дэлхийд

	Бөөр ч бий зүрх ч бий.

	Бүүвэйлж биднийг энхрийлдэг

	Хайр ч бий, халамж ч бий.

	 

	Наран гэрэлд гийсэн

	Нас ч бий, намтар ч бий.

	Саран туяанд цацарсан

	Зүс ч бий жавхаа ч бий.

	 

	Алсын түмэн гарагтай

	Анивчин ярьдаг нүдтэй

	Агаар сансрын уудамд

	Алтан туяат биетэй.

	 

	Дөрвөн улирлаар ээлжилдэг

	Арван хоёр сартай

	Дөрөө бусадтай харшуулаагүй

	Ашид өлзий замтай.

	 

	Ноёлог бүхэн тодорч

	Хаялга бүхэн цацарч

	Баялаг бүхэн оршиж

	Биелэг болгон нэршиж

	 

	Сая сая жилээр

	Үе үе зуунаар

	Тэртээгээс одоод ирсэн

	Тэнүүн эх байгаль,

	 

	Төв Азийн энгэрт

	Түмэн үеэр зогсож

	Хальсан буман олныг

	Халуун биедээ шингээж

	 

	Хувьтай энэ үеийн

	Эвтэй өнө түмнийг

	Элгэн дээрээ бөөцийлсөн

	Алган дээрээ бөмбөрүүлсэн

	 

	Дэлгэр сайхан нутаг минь

	Цэлгэр сайхан тэнгэр минь

	Ургамал амьтны үндэс

	Ургаж хөгжихийн шандас.

	 

	Хүний дууч миний

	Хүслийг биедээ татаж

	Хүн байгалийн дуучид

	Хүргэж яваа эжий.

	 

	Хэмжээгүй их ертөнцийн

	Хэсэг болсон орныхоо

	Үүлийг нь үзгээрээ сөхөж

	Уулыг нь бичгээрээ зурж

	 

	«Найгал голын» аяыг

	Байгаль тандаа барья.

	Найраг шүлгийн айзмыг

	Бадаг бадгаар өрье.

	 

	Өндөр нам уул нь

	Өр зүрхтэй минь адил

	Өргөн нарийн ус нь

	Өөрийн цустай минь ижил.

	 

	Хангайн өтгөн ой нь

	Хар үснээс минь өөрцгүй

	Ханхар өргөн тал нь

	Халуун цээжнээс минь ялгаагүй.

	 

	Саруул гуа өнгөөрөө

	Сайхан ялдам зангаараа

	Миний монгол газар

	Хүний сэтгэл булааж

	 

	Алс Венецийн Марко Полын

	Анхаарал сэтгэл татаж

	Ухаан санааг нь хөтөлсөн юм

	Унаа хөсгийг нь хөдөлгөсөн юм.

	 

	Шинжээч Потанин, Прежевальскийг

	Шилтгээ өргөөндөө залж

	Байгаль эх минь тэдэнд

	Баян дэлгэрээн харуулсан юм.

	 

	Уул, ус, агаар

	Ургамал, амьтан, хүн

	Хавьтсан чиг бүхэнд

	Хандсан зүг болгонд

	 

	Амьсгалах цээжинд бүрэн

	Ажих нүдэнд дуран

	Бахтай их байгаль

	Баян эх монгол.

	 

	Цаснаасаа ус урсгадаг

	Цавчим сүрлэг уултай

	Ургамлаасаа цэцэг дэлгэдэг

	Уудам саруул талтай

	 

	Хүйтнийг хариулж чаддаг

	Цэлгэр алтан говьтой

	Хүндийг хөнгөн бодгодог

	Цэвэр цэнгэг агаартай,

	 

	Чих нүд хоёрт

	Чимэг өнгө өгсөн

	Хөл гар хоёрт

	Хөшихгүй чадал хайрласан.

	 

	Оршиж суухын заяа

	Олны сэтгэлийн уяа

	Саруул чигийн хаяа

	Сайхан өнгөний туяа.

	 

	Өвлийн хүйтэн болохоор

	Өвөрт нь бид бууж

	Хаврын хахир болохоор

	Ханцуйд нь бид сууж

	 

	Зуны халуун болохоор

	Зулай дээр нь сэрүүцэж

	Намрын сэрүүн орохоор

	Навчин дунд нь байдаг.

	 

	Сэвлэг нялхын үс шиг

	Сэмжин зөөлөн үүлтэй

	Сэтгэлийн амрагийн шивнээ шиг

	Сэвэлзэх урьхан салхитай.

	 

	Төрж өссөн монгол

	Төгс нандин байгальтай

	Насан турш ухааныг минь

	Нахиалуулж байдаг нь гайхалтай.

	 

	Зулзган нялх ойг нь

	Зулгаах зүрх байдаггүй

	Харз усны загасыг нь

	Хамж цөлмөх сэтгэлгүй

	 

	Сүү шиг ариун усанд нь

	Сүүдэр тусгахаас зовдог

	Болор тунгалаг агаарыг нь

	Бодол шигээ авч явдаг.

	 

	Хадаг ч юм шиг

	Намираад байдаг

	Будаг ч юм шиг

	Найраад байдаг

	 

	Тугалга ч юм шиг

	Туналзаад байдаг

	Номин ч юм шиг

	Ногоороод байдаг.

	 

	Үдэш ч юм шиг

	Харлаад байдаг

	Үүр ч юм шиг

	Шарлаад байдаг.

	 

	Ус нэртэй ч

	Тос зартай.

	Амьдралын эх

	Рашаан нэртэй.

	 

	Буцалгаад уухад

	Бурам болдог.

	Буртаг арилгахад

	Журам болдог.

	 

	Харз хэвээрээ явах

	Хамгийн хүйтэн биетэй ч

	Хатаж зовохоос аврах

	Хамгийн халуун сэтгэлтэй

	 

	Нялцгай биетнээс аваад

	Нягт хүнд хүртэл

	Ач бүхний нь суу

	Ариун байгалийн сүү.

	 

	Энгэр налсан намаас

	Тэнгэр тулсан өндөр хүртэл

	Эрвэгэр сэрвэгэр тачраас

	Эгцээр гарахгүй шигүү болтол

	 

	Дэлхийн байгалийн өмөг

	Дэлгэр сайхан чимэг

	Уран нарийн гаралтай

	Ургамал нэрийн төрөлтэй.

	 

	Салаалсан буман үндэс нь

	Сагсалзсан түмэн мөчир нь

	Тив тэнгэр хоёрт

	Тэрэлж сайхан дэлгэрсэн.

	 

	Навч цэцэг нь найгаж

	Нахилзах мөчир нь шуугьж

	Баясал хөгжил нэмсэн

	Байгаль эхийн үр байна.

	 

	Алтан элсэнд мөлхөж

	Арвин тэнгэрт дэвж

	Усан дунд шумбаж

	Уудам талд дэгдэж

	 

	Ичих нэг нь ичиж

	Буцах нэг нь буцаж

	Байр сууриа сольж

	Байгаль эхдээ дасжээ.

	 

	Өт шиг зарим нь «өрөмтэй»

	Од шиг зарим нь гэрэлтэй

	Заан шиг зарим нь хошуутай

	Загас шиг зарим нь сэлүүртэй.

	 

	Газар доргиж хөлбөрөх

	Галт уул дэлбэрэх

	Гал түймэр авалцах

	Гол мөрөн оволзох

	 

	Аюулт хэдэн «өвчнийг»

	Аль эртээс үзсэн ч

	Байгаль эх ажраагүй

	Баатар эх цочроогүй.

	 

	 

	II : ХЭНТИЙ ХАНГАЙ САЯНЫ ӨНДӨР САЙХАН НУРУУНУУД

	Анх заяаж гаргаад

	Алдар нэрийг нь хайрлахдаа

	«Байгалийн сайхан уулс» гэж

	Баларшгүй тодоор сийлээд

	 

	Баян өгөөж сэтгэлтэй

	Байгаль өгөөмөр эх

	Ган болдоос хатуу

	Гайхалтай бат үлдээжээ.

	 

	Хайрт хүүгийн дүр нь

	Хамаг хугацаанд сүр нь

	Үеэс үед нэршиж

	Үрээс үрд оршиж

	 

	Уран зохиолын санд

	Урлаг соёлын саванд

	Алтан үсгээр гялалзаж

	Алхан хээгээр чимэгджээ.

	 

	Ямар уран гараар

	Үсгээ байгаль бич ээ вэ.

	Ямар баян хэлээр

	Үгээ байгаль гарга аа вэ.

	 

	Бараа уудам монголын

	Баруун умрыг дагуулж

	Холбоо бараг тасрахгүй

	Холын хол хүргэж

	 

	Алтай, Хангай, Хэнтийн

	Аварга нурууд гаргаж

	Аятай тал хөндийн

	Арвин зайнууд үлдээжээ.

	 

	Баруунаас зүүн хүртэл

	Бараа сүр ихтэй

	Байгалийн сайхан нутгийн

	Байрыг олж тавьжээ.

	 

	Онцын найртай зун

	Оюун номин шиг ногоорч

	Өндөр тэнгэрийн одонд

	Өнгө нь хүртэл харважээ.

	 

	Аяс намрын цагаар

	Алт адил шаргалтаж

	Тунгалаг тэнгэрийн наранд

	Туяа нь хүртэл очжээ.

	 

	Тачигнасан хүйтэн өвөл

	Танан өнгөөр гялалзаж

	Гэгээн цагаан саранд

	Гэрэл нь хүртэл ойжээ.

	 

	Ургаж төлжих хавар

	Ухаа өнгөөр хувирч

	Уудам тэнгэрийн үүрт

	Улбар туяа нь шингэжээ.

	 

	Бичсэн үсэг бүхэн нь

	Бие болж хувираад

	Байгалийн өндөр уулсын

	Бараа болон тогтжээ.

	 

	Цасан цагаан титэмтэй

	Мөсөн цэнхэр зүүлттэй

	Усан болор хажлагатай

	Тосон бор хучлагатай.

	 

	Доороо бат суурьтай

	Дотроо лут булчинтай

	Ямар ч хүчтэн ирээд

	Яаж ч хөдөлгөх аргагүй.

	 

	Таван богд уул

	Ташаа тулан өндөрлөнө.

	Тэргүүн оргил Хүйтэн

	Тэнгэр баганадан сүндэрлэнэ.

	 

	Хөвөх үүл чадлаараа

	Хөөрөөд хөөрөөд чацаараа

	Дээгүүр нь гарч амжихгүй

	Дээлийн нь хуниасыг шүргэнэ.

	 

	Энд тэнд нь уулс

	Эгнээ барин жагсаж

	Сутай, Сийлгэм, Хархираа

	Сугаа дэлгэн зогсоно.

	 

	Сүрийг нь хэрэв хэлбэл

	Сүмбэр уулын хэлбэртэй

	Зүг зүгээс нь харахад

	Зүрхэн шовх галбиртай

	 

	Отгон тэнгэр оройлж

	Хангайн хаан болоод

	Олон уулын дундаас

	Од мэт гялалзана.

	 

	Газар дэлхийгээс тэр

	Гараг оддод харвах

	Мөнгөн цагаан пуужин шиг

	Мөн ч сүртэй харагдана.

	 

	Баруун хойд зүгт

	Хан Хөхий дүнхийгээд

	Бараа тод Булнай

	Хараа татан сүүмэлзэнэ.

	 

	Мөлгөр цагаан оройтой

	Мөнх сарьдагтай өрсөлдөөд

	Хоймор биеийг барьж

	Хорьдол сарьдаг хөндөлдөнө.

	 

	Өнгө өнгийн чулуу нь

	Нарны гэрэлд ялгарч

	Өргөн Шишхэдийн хөндий

	Сарны туяанд цэлийнэ.

	 

	Зүүн хойд гэдэг

	Зүгийг эзлэн төрсөн

	Асралт Хайрхан уул

	Анд нөхөдтэйгөө зогсоно.

	 

	Баруунаас зүүн хүртэл

	Бараатай энэ уулс

	Байгаль эхийн гараар

	Бат бэх сийлэгджээ.

	 

	Хэдэн зуун үеэр

	Хэлбэр өөрчлөгдсөн нь мэдэгдэхгүй

	Гайхамшигт энэ «Үсгүүдийг»

	Ганцхан байгаль л сийллээ.

	 

	Дүрэм ердөө хэрэглэлгүй

	Зарим үсгийг сийлж

	Өндөр намыг нь ч бодсонгүй

	Өргөн нарийныг нь ч санасангүй.

	 

	Том, дунд, жижиг

	Тоймгүй олон үсгээр

	Сайхан биеэ чимж

	Санаа амарсан бололтой юм.

	 

	Хэчнээн уран «ухаанаар»

	Хэлбэр дүрсийг нь гаргаж

	Хэчнээн гоё өнгөөр

	«Хэрэг болгож» будаа вэ.

	 

	Заавал өндөр нь гоё бай гэж

	Заавал нам нь тааруу бай гэж

	Алаг үзэл гаргасангүй

	Элэг нэг ханджээ.

	 

	Зарим жижигхэн уулыг

	Зайгүй ногоон дээлээр

	Биеийг нь харагдахгүй болтол

	Битүү хучсан мөртөө

	 

	Цолтой ханхар уулыг

	Цоорхой дээлтэй заяагаад

	Зовсон янз огтгүй

	«Зоригоо» эх гаргажээ.

	 

	Сүмбэр зарим уулын

	Сүр хийморийг бодолгүй

	Өл халзан толгойтой

	Өвгөн болгон заяажээ.

	 

	Санаа сэтгэл баясгах

	Хорвоогийн жамыг бодож

	Сайхан цэнхэр хажлагаар

	Хормой биеийг нь хажиж

	 

	Арвин уужим зайд

	Алаг хивсэн дэвсгэртэй

	Зарим нэг уулыг

	Завилж суухаар заяажээ.

	 

	Арзгар хөх царайтай

	Асар өндөр бараатай

	«Зоригтой» янзын уулыг

	Зогсож байхаар заяажээ.

	 

	Түлэгдсэн гурилын боов шиг

	Зарим нэг уулыг

	Түүхий сүүний бяслаг шиг

	Зарим нэг уулыг

	 

	Хоёр гартай болоод

	Хорвоод тэгж заяагаагүй байх

	Гартаа орсон дүйгээр

	Ганц урласнаас болсон байх.

	 

	Ямар ч байсан тэр

	Яруу найрагт ер

	Байгалийн сайхан үзэмжийг

	Баллаж чадах юм биш дээ.

	 

	Уулсын хооронд хөндий

	Үүлсээс нэлээд хөндий

	Цээл салхины гүйдэл

	Цэлийсэн их зайтай.

	 

	Хадан хясаануудын хооронд

	Хавчигдаж орсон хавцал

	Тэнгэрээс өөр юм харахгүй

	Тэр л нэгэн гунигтай.

	 

	Зайгаа олж ядсан юм шиг

	Зарим нуур харин

	Тоймгүй өргөн газар

	Товч төдий үзэгдэнэ.

	 

	Байгаль эх, энэ хоёрын

	Байрыг буруу тавьсангүй

	Жам жамтай газраа

	Жаргалаа эдлэг гэж заяажээ.

	 

	Хөндий хавцал, тал

	Хөгжүүн Хангайн бэл

	Байгалийн сийлсэн үсэгт

	Бараа оруулсан үзэмж.

	 

	Алтай, Хангай, Хэнтийн

	Асар элгэн хаданд

	Амьтны янзын дүрс

	Арилахгүй бат үлджээ.

	 

	Олон мянган жилийн

	Салхи арчиж чадаагүй

	Орсоор ирсэн хурын

	Ус угааж дийлээгүй

	 

	Хадаар цаас хийж

	Батаар сийлсэн зургийг

	Хүчтэй байгаль бүтээгээгүй

	Хүн төрөлхтөн бүтээжээ.

	 

	«Бичиг үсэгтэй» болж

	Бичсэнээ үлдээхээр хүн,

	Зураг хөрөг оролдож

	Зурснаа бас үлдээхээр

	 

	Хээрийн байц хаданд

	Хэлээ бичгээр зурж

	Уулын элгэн хаданд

	Ураа зургаар гаргажээ.

	 

	Олон үеэр хүн

	Оносон алдсан түүхэндээ

	Үзсэн харсан юмаа

	Үзэл бодол санаагаа

	 

	Хатан зэвсгээ далайж

	Хадан дээр дархалж

	Хөшөө дурсгал болгож

	Хөдөө хээр босгож

	 

	Баатар эрийн гавьяаг

	Балмад ёрын гайг

	Хойч үедээ харуулахаар

	Хорвоо дэлхийдээ үлдээжээ.

	 

	Хэнхдэг цээж нь ил

	Хэрзгэр том биетэй

	Урт үстэй дээдэс

	Уул хаданд мацаад

	 

	Үзүүр хурц төмөр дээр

	Балт далайн цохиж

	Үзсэн юмныхаа дүрсийг

	Балрах аргагүй сийлж

	 

	Газар буун ирж

	Гар саравчлан харж

	Ид хав болон

	Инээж байх шиг санагдана

	 

	Омголтсон уруулын нь цаанаас

	Хас шүд нь гялалзаад

	Онийсон нүдний нь наанаас

	Гал бадрах шиг бодогдоно.

	 

	Хүн бий болсноор

	Түүхийн аймагт орж

	Хүссэн тэмцсэн болгоноо

	Түүхэнд үлдээж эхэлжээ.

	 

	Хүний сийлсэн урыг

	Хүдэр биедээ хадгалаад

	Байгалийн сайхан уулс

	Баян бүтээлээ хөгжүүлжээ,

	 

	Байгаль өөрийн гараар

	Уул нуруудаа сийлж

	Байгаль өөрийн хоолойгоор

	Уул нуруудаа сэрээж

	 

	Дуугүй дүнсгэр биш

	Дуулим яруу эгшигтэй

	Хөг ая цуурайтсан

	Хөгжүүн нутаг заяажээ.

	 

	Жавхлант симфони хөгжмийн

	Нижигнэсэн ая сонсогдож

	Чавхдаст уяхан зэмсгийн

	Нэгэн хэм дуулдана.

	 

	Хуурын утас хүнгэнэж

	Хуучрын утас хангинаж

	Хулсан лимбэ жингэнэж

	Хурсан олон цангинаж

	 

	Морьтой хүн бууж

	Явган хүн сууж

	Сонсоод баймаар аялгуу

	Сонин хачин дуулдана.

	 

	Өртөө хол зайгаас

	Өнгө ая нь нижигнэж

	Тэртээ хол газраас

	Тэнхээт дуу нь пижигнэж

	 

	Баян энэ нутгийн

	Баргил хоолой сонсогдлоо.

	Яг дэргэд нь чагнахаар

	Явдал түргэлэн очлоо,

	 

	Хадан өндөр хясаа руу

	Хар эрчээрээ бууж

	Үхрийн чинээ чулууг

	Үрэл болтол мөлийлгөсөн

	 

	Уудам хангайн хоолой

	Усан хүрхэрээ хүржигнэнэ.

	Улаан цутгалан дүүрэн

	Цагаан хөөс цахарна.

	 

	Орсон буурынх аятай

	Цагаан хөөсний дээгүүр

	Оройн нарны туяанд

	Цацсан дуслууд солонгорно.

	 

	Өвгөн буурал Алтайн

	Баярын нулимс юм шиг

	Өндөр дээрээс гарч

	Үерийн адил эрчлэх

	 

	Ховд, цагаан гол шуугина

	Холын урт замд шаагина.

	Буянт гол булгилна

	Цэнхэр гол цэлэлзэнэ.

	 

	Хангайн нуруунаас гарч

	Хаа холыг зорьж

	Сэлэнгэ их мөрөн

	Сэргэлэн дуугаа аялна.

	 

	Орхон, Туулын хоолойтой

	Хөгөө сайхан нийлүүлж

	Олон голын аялгуутай

	Хөгжмөө сайхан тааруулж

	 

	Хангай нутгийн найрыг

	Сэлэнгэ мөрөн түрээд

	Хавь ойрынхны хайрыг

	Сэтгэлдээ шингээж мяралзана.

	 

	Хэрлэн, Онон, Улз

	Хэл хэлээ авалцаад

	Хэнтий ханаас гарч

	Хээрийн замд хэлбэлзэнэ.

	 

	Бургас шугуй дундуур

	Будан хүдэн доогуур

	Ядарч эцэхийг мэдэхгүй

	Яруу дуугаа аялна.

	 

	Хөх тэнгэрийг ширтэн

	Хөвсгөл далай бардан

	Уужим цээжээ дэлгэн

	Умар хязгаарт амьсгалж

	 

	Уртаар татсан амьсгаа нь

	Уран дуугаар эгшиглэж

	Эргэн тойрон уулсынхаа

	Элэг зүрхийг хөгжөөнө.

	 

	Увс, Хар ус нуур

	Олон бээрийн зайтай ч

	Хөвсгөл далайн амьсгаатай

	Хөөмий адил аялгатай.

	 

	Толбо, Даян, Ачит

	Тонхил, Ихэс нуурууд

	Ариун байгалийн дуугаар

	Ая барин мэлтэлзэнэ.

	 

	Алтай, Хангай, Хэнтийн

	Арвин биеийг чимж

	Халуун хүйтнээс хамгаалж

	Хайрлаж тэднийг нөмөрсөн

	 

	Хөхрөн ногоорогч мод

	Хөвч их тайга

	Үзэмжит тэр нутгийнхаа

	Үгээр цэвэрхэн ярина.

	 

	Хуш, хуш модтойгоо

	Хус, хус модтойгоо

	Шивгэнэсэн хачин хэлээр

	Шивэр авир ярина.

	 

	Хар мод нарстай

	Хаа ч байсан ярина.

	Салхитай цагт ойнууд

	Сайхан аялгаар ярина.

	 

	Бие биеийнхээ гарыг

	Барин тавин байж

	Бие биеийнхээ сэтгэлд

	Баясан уясан байж

	Ганган сайхан навчсаа

	 

	Сэржигнэтэл хөдөлгөн байж

	Хөнгөн салхины аясаар

	Сэмбэлзтэл бүжиглэн байж

	Ой, ойтойгоо ярина

	 

	Орой ч, шөнө ч ярина.

	Өглөө ч бас ярина

	Өдөр ч мөн л ярина.

	 

	Эцнэ гэсэн биегүй

	Цуцна гэсэн хэлгүй

	Уул нуруудын дууч

	Уудам хөвч шуугина.

	 

	Хэл хэлийн амьтан

	Хэд хэдээрээ ярина.

	Есөн зүйлийн хэлээр хөөрнө

	Зүсэн бүрийн дуугаар хөхөрнө.

	 

	Хүрэн бор баавгай

	Хүрхрэх мундаг дуугаар

	Ой мод доргитол

	Онцын хүчтэй ярина.

	 

	Соёо хурц гахай

	Зоосон хамрынхаа нүхээр

	Сонор хурц гөрөөс

	Жийсэн хөлийнхөө хурдаар

	 

	Уулын буга согоо

	Уянга яруу урамдлагаар

	Уран дуут хөхөө

	Усгал шингэн донгодлогоор

	 

	Зэвхий саарал чоно

	Зэвэрсэн төмрийн дуугаар

	Язрах шахсан тарвага

	Янцаглах залхуу дуугаар

	 

	Царил хошуут тоншуул

	Тог тог чимээгээр

	Цагаан хар шаазгай

	Шаг шаг чилээгээр

	 

	Хөөрхөн бор галуу

	Хөвөх сэлэх хөдөлгөөнөөр

	Нуурын алаг нуuас

	Нургилах зөөлөн дуугаар

	 

	Өөхөн цагаан хун

	Өргөн далавчныхаа дэвэлтээр

	Гургалдай сайхан шувуу

	Гуниг мартах хоолойгоор

	 

	Алтай, Хангай, Хэнтийд

	Дур мэдэн ярьж

	Арвин баян өлгийдөө

	Дуу дуугаа авалцана.

	 

	Байгалийн сайхан уул нуруу

	Бат бэх хүч чадалтай.

	Аварга гэхэд багадах

	Аугаа их тэнхэлтэй.

	 

	Зуу мянган үеийг

	Зулайгаараа тулж даагаад

	Өнө эртнээс нарыг

	Өвөртөө шингээж тээгээд

	 

	Үеийн үеийн их гоёлыг

	Үүртэхгүй өмсөж даагаад

	Үрийн үрийн хатуу ширүүнийг

	Үзэх төдий өнгөрүүлж дагаад

	 

	Байгаль эхийн заяасан

	Бахдам их чадлаар

	Хойчийн үеүдийг даахаар

	Хотойхгүй зогсож байна.

	 

	Уул нуруудын сав

	Уудам баялгаараа бардана.

	Хөнжил болж хучсан

	Хөрсийг нь сөхөхөд эрдэнэ.

	 

	Ямар ямар амьтан

	Яаж энд амьдарч

	Хэзээ хэрхэн мөхсөнийг

	Хэлээд өгч чадна.

	 

	Уул нуруудын энгэр

	Амьтны дулаан хэвтэр,

	Уужим өргөн монголын

	Алт хадгалсан авдар.

	 

	«Түмэн зүйлийн эрдэнэ

	Түрийвч түрийвчээр над бий.

	Нууж байсан түүний минь

	Нууцыг хүн л олсон юм.

	 

	Эрдэнэ бүхний дээд

	Эрхэм болгоны дээж

	Алт гэвэл над

	Ай даа бас их бий.

	 

	Чухлын чухал хэрэгтэй

	Чулуун нүүрс над

	Хэчнээн л хэрэгтэй байна

	Хэмжээ хэтэртэл галлахаар бий.

	 

	Ер нь нэг үгээр

	Есөн эрдэнэ над бий.

	Ертөнцөд байдаг болгон

	Ерөнхийдөө над бий.

	 

	Байгаль эхээс заяасан

	Байдаг зоорь хөрөнгийг минь

	Хэн авах вэ гэвэл

	Хүн л аваг хамаагүй.

	 

	Хүн үүссээр надаас

	Их ч юм авсан

	Хүссэн зоргоороо тэд

	Их ч юм сүйдэлсэн.

	 

	Орон гэргүй байхад нь

	Салхинаас би хамгаалж

	Оочих аягагүй явахад нь

	Самар жимсээ өгч

	 

	Хүнд би хэзээнээс

	Тус их болсон

	Хүн өөрөө над

	Бас их тусалсан.

	 

	Зарим нь намайг талж

	Зальхай аргаар шулж

	Нүнжиггүй зан гаргадагт нь

	Нүүр өгмөөргүй байдаг юм.

	 

	Дээр үед намайг

	Дэндүү муухай гүтгэж

	Савдаг лусын үүр гэж

	Сайхан нэрийг минь гутааж

	 

	Өвчин эмгэг тусвал

	Өөдгүй юм болбол

	Уул ус хилэгнэлээ гэж

	Уушги мэдэн хийрхэж байлаа.

	 

	Элэгдсэн үеийн хүнийг бодвол

	Энэ үеийн хүн чинь

	Би нуусан нуугаагүй

	Бий юм болгоныг минь

	 

	Нэвт хардаг нүдтэй

	Нээж олдог одтой

	Эрдэм оюун бүрэн

	Эрчим чадал дүүрэн юм»

	 

	Байгалийн уул нурууд

	Баяртай ингэж бодоод

	Хүнтэй одоо ерөөсөө

	Хүж баръя гэж шийдээд

	 

	Нийлж цөмөөрөө тэнгэрийг

	Нэгдсэн хүчээр тулж

	Ариун тунгалаг агаарыг нь

	Адилхан амьсгалахаар шийджээ.

	 

	Алс холын хязгаарт

	Хүний дуу дуурьсаж

	Арвин монгол нутагт

	Хүслийн нь гэрэл дурайлаа.

	 

	«Өвөр дүүрэн эрдэнэтэй

	Тэвэр дүүрэн баялагтай

	Сайхан хангайн Эрдэнэтэд

	Майхан анх босгоод

	 

	Дэрвэх майхны хажууд

	Ажилчны гал бадарч

	Дээшлэх нарны туяанд

	Ажлын дөл цацарсан юм.

	 

	Найрамдлын Эрдэнэт хот минь

	Дэвших цагийн туяатай

	Найз монгол зөвлөлт минь

	Дэлгэрэх угийн заяатай.

	 

	Тэнгэр дээр нь цэлийсэн

	Энэ сайхан нутагтаа

	Энгэр дээр нь ярайсан

	Эрдэнэт хотоо эгнүүлж

	 

	Сэлэнгийн ариун урсгалтай

	Сэтгэлийг нь бат холбоод

	Галт тэрэгний угсраатай

	Гарыг нь бат бариулсан юм.

	 

	Найрамдлын Эрдэнэт хот минь

	Дэвших цагийн туяатай

	Найз монгол зөвлөлт минь

	Дэлгэрэх угийн заяатай.

	 

	Нартай өдрийн цагаар

	Найрамдлын Эрдэнэт дурайгаад

	Одтой шөнийн үеэр

	Очтой Эрдэнэт ярайгаад

	 

	Өнгө сайхан эрдэнэ

	Мөнх саруул найрамдал

	Монгол нутгийн хоймроос

	Молор туяатай гялалзаж байна.

	 

	Найрамдлын Эрдэнэт хот минь

	Дэвших цагийн туяатай

	Найз монгол зөвлөлт минь

	Дэлгэрэх угийн заяатай»

	 

	Чимээгүй байсан Эрдэнэтэд

	Чимэг дуу оруулаад

	Сайхан хангай нутагт

	Саарахгүй хүч чангалаад

	 

	Хүн байгаль хоёрын

	Хүж барьсан бараа

	Газар тэнгэрийн завсар

	Гал адил туяарлаа.

	 

	* * *

	 

	Хайгуулын хэдэн хүнтэй

	Хамт зам нийлж

	Алтай, Хангай, Хэнтийг

	Ажиж үзэхээр гарлаа.

	 

	Сайхан арцны үнэрээр

	Сан тавьсан байгалийн

	Хар модны давирхай

	Хайлаас модны навч

	 

	Хуш модны самар

	Хус модны үнэр

	Ам хөндий болгоноос

	Аятай таатай сэнгэнэнэ.

	 

	Байгаль өөрөө тарьсан

	Вансэмбэрүү, багваахай цэцэг

	Алтангагнуур, цэнхэр дэгд

	Аяны нүд хужирлана.

	 

	Ээмэг зүүх гээд мартсан юм уу

	«Чихийг нь» цоолсон хад байна

	Ээтэн гутлын хоншоор шиг

	Жигтэйхэн өөлсөн чулуу байна.

	 

	Хөрөнгө хогшлоо хийг гэж

	Хөндий агуй заяасан байна.

	Хөлбөрч наадаж тоглодог гэж

	Хөвд дэвсгэр зассан байна.

	 

	Алтай, Хангай, Хэнтийгээ

	«Албан ширээнд» заларч

	Өндөр хүндэтгэл хүлээж

	Өвтэгш бат суухдаа

	 

	«Тамганы тосоо» хий гэсэн юм уу

	«Тансаг үнэртнээ» хадгал гэсэн юм уу

	Товцгийн оройд хонхор

	Дотроо хоосон байх юм.

	 

	Уур омогтой баатар

	Хурц сэлмээрээ цавчсан юм шиг

	Улаан элгэн хадыг

	Хувааж дундуур нь салгаад

	 

	Хавцлын хоёр талд

	Хана болгон тавьж

	Бяраараа хоёр талаас

	Бяц дармаар харагдана..

	 

	Тээр дээд тэргүүнд нь

	Тэнгэр баганадсан оройд нь

	Хан бүргэдийн үүр

	Харах нүдэнд тодорно.

	 

	Уужим тэнгэрээр явдалтай

	Уул цохион суудалтай

	Хүрэн эрээн бүргэд

	Хүж дэлхийг дурандаж

	 

	Гүйж яваа чандага

	Сууж байгаа хэрэм

	Хурдан гөрөөс бугыг

	Хурц нүдэндээ тусгана.

	 

	Хэл амаа долоолсон

	Хээрийн нэгэн боохой руу

	Тээр дээрээс шунгинан

	Тэнгэрийн «зэв» буув.

	 

	Хоёр хөлийн савраараа

	Хондлой дээрээс нь базаж

	Тахир сүртэй хошуутаараа

	Тархийг нь тонших замд

	 

	Хээрийн боохой толгойгоо

	Хоёр хөлийнхөө хооронд хийж

	Ойрын хэдэн модны

	Хоорондуур гарах зуур

	 

	Тэнгэрийн зэв бүргэд

	Нэг модноос нь зуурлаа.

	Тэнүүлч чонын харайлтад

	Нэг хаа нь ханзарлаа.

	 

	Өндөр уулын зоригтон

	Өвгөн хүрэн бүргэд

	Амиа ингэж алдахыг

	Анх удаа үзлээ.

	 

	Урссан олон гол

	Ургасан бэлэн ногоо

	Баян нутгийн хойморт

	Уян долгио татуулж

	 

	Түм түмэн амьтны

	Төлжих өгөөмөр талбар

	Өсөж үржин дэлгэрэх

	Өлзийт сайхан газар.

	 

	Алтан мөнгөн загас

	Усан дунд нь сэлнэ.

	Амьтны олон төрөл

	Ургамал дунд нь өснө.

	 

	Тэнүүн хөндий дүүрэн

	Тэмээ бэлчиж яваа шиг

	Улаан хүрэн чулуу

	Урьд хойноо зэрэгцэж

	 

	Үлээх салхинд илбүүлж

	Үерийн усанд идүүлж

	Ээх наранд гялбаж

	Эгц хаданд хашигджээ.

	 

	Хоёр сүртэй тэх

	Хоорондоо мөргөлдөх гэж байгаа шиг

	Хадан хясааны орой

	Хариугүй нийлэх шахаад

	 

	Тар няр хийвэл

	Тархи бяцалж мэдмээр

	Дээрээс минь тонгойно

	Дэргэдээс минь өнгийнө.

	 

	Аргал янгирын хөлөөр

	Уулын чулуу нурж

	Айхтар хурдан тэр

	Усанд цүл хийж унана.

	 

	Хэдэн цаг өгсөөд

	Давааны оройд гарахад

	Хэцүү газрыг гэтлээд

	Давчидсан сэтгэл уужирч

	 

	Унаанаасаа буун байж

	Уулын оройн салхиар

	Цээж дүүрэн амьсгалж

	Чилсэн нүдээ амраав.

	 

	Тэр уулын оройгоос

	Тэнгэр ойрхон санагдана.

	Бэл харин мэдэхгүй

	Бэрх хол үзэгдэнэ.

	 

	Алтай, Хангай, Хэнтийн

	Алтан шар замд

	Аялж яваа бид

	Айл хэсэгчид биш юм.

	 

	Хайгуулч хүний алх

	Хад чулуутай ярина.

	Найрагч хүний үзэг

	Намтар дүрийг нь зурлаа.

	 

	«Хаанахын төмөр надтай

	Хамаагүй ингэж ярьдаг билээ» гэж

	«Хаанахын хэний үзэг

	Хамаагүй намайг зурдаг билээ» гэж

	 

	Ирсэн газрын чулуу

	Ихэд цочин харах шиг

	Сэвэлзэх салхинд суухад

	Сэтгэлийн үзүүрт буулаа.

	 

	Эрдэнийн дээж олох гэж

	Нямбай хайгуулч мэрийж

	Эрхэм зохиол олох гэж

	Найрагч хүн хичээнэ.

	 

	Эрээн цоохор эрвээхэй

	Цэцэг дамжин нисэж

	Элдэв модны нахиа

	Цацаг адил хийснэ.

	 

	— Төмөр энд байна гэж

	Түмэн баяр болоод

	Хайгуулч нэг нөхөр маань

	Ханцуйгаар нүүрээ арчлаа.

	 

	— Эндээс шүлэг оллоо гэж

	Эрхэм баяр болоод

	Нарийхан цаасаа дэлгэн

	Найрагч бас хэллээ.

	 

	— Хамт дандаан явбал

	Замын хүзүү нийлэх нь.

	Хангай, Алтай, Хэнтийн

	Занг мэдэж авах нь гэж

	 

	Баяр дүүрэн хайгуулч

	Бат гараа сунгаж

	Найрагчтай чанга бариад

	Найзын ёсоор инээв.

	 

	Хамт надтай яваа

	Хайгуулч нөхөд галлаж

	Уулын халцгай тагт 

	Утаа суунаглаж гарав.

	 

	Эхний ажил бүтсэн

	Эрхэм журмын нөхөд

	Галд хоол чанаж

	Ганзагалаагаа бас уудалж

	 

	Хээрийн амттай хоолыг

	Хэв нэг даруулж

	«Эр хүний жаргал

	Эзгүй хээр» гэдэг гэж

	 

	Униар татсан алс

	Угсраа угсраа уулс

	Хөвч сайхан ой

	Хөхөөн дуунд баяслаа.

	 

	— Хайгуулчийн энэ ажлын

	Хажуугаар нь би бас

	Дуу хөгжим оролдож

	Дуулж хөгжих дуртай.

	 

	«Бурхан байхгүй газар

	Бумба галзуурна» гэгчээр

	Миний хийсэн ая ч

	Хүний инээд хүргээ биз.

	 

	Хамт яваагийн хувьд

	Харамгүй та над

	Аян замынхаа тухай

	Аятайхан үг бичиж аль.

	 

	Баян хуур дээр би

	Бариад нэг үзье.

	Барж идэхгүй хоол байвал

	Хариад сайн үзье.

	 

	Найзынхаа хүссэн хүсэлтэд

	Нааштай хариу өгөөд

	Үзэг цаасаа барьж

	Үг өрж эхлэв би.

	 

	«Тэнгэрийн хөх мандалд

	Тэргүүн нь цайран гялалзаад

	Эх нутгийн хоймрыг

	Эзлэн төрсөн уулс байна.

	 

	Цэнгэлийн сайхан уулсаа

	Цээл дуундаа өргөе!

	Байгалийн сайхан уянгаа

	Баян орондоо хүргэе!

	 

	Энгэрийн элгэн хаданд нь

	Янгирын сүрэг дүүлээд

	Алтан сайхан бэлд нь

	Адуу мал багширч байна.

	 

	Цэнгэлийн сайхан уулсаа

	Цээл дуундаа өргөе!

	Байгалийн сайхан уянгаа

	Баян орондоо хүргэе!

	 

	Аяны олон шувуу

	Ариун усанд нь сэлээд

	Ой тайга нөмөрсөн

	Онцын сонин уулс байна.

	 

	Цэнгэлийн сайхан уулсаа

	Цээл дуундаа өргөе!

	Байгалийн сайхан уянгаа

	Баян орондоо хүргэе!

	 

	Энэ үгийг нөхөр маань

	Эвтэйхэн болж гэж аваад

	Баян хуур хөгжмөө

	Барьж тэгээд дарлаа.

	 

	Хамт яваа нөхөд нь

	Хараа салгахгүй сууж

	Нотын шугамтай цаасыг

	Номын үсэг шиг ажиглана.

	 

	Удаж удаж тэгээд

	Уянгын нэгэн ая

	Уул хаданд цуурайтаж

	Урам зориг бадраалаа.

	 

	Алтай, Хангай, Хэнтийд

	Аялж явсны дурсгал

	Уг дуугаа сурцгааж

	Цуг хамт сууцгааж

	 

	Байгалийн сайхан уулст

	Барих бэлэг болгож

	«Хадан пянзандаа хураагаарай» гэж

	Хадтал чанга дуулцгаав.

	 


III : ХАНГАЙ ГОВИЙН ХООРОНД

	ХАЛХЫН УУДАМ НУТАГ

	Хангайгаас талд ирээд

	Хачин сонинтой учирлаа.

	Хараа хүрэмгүй цэлгэр

	Бараа их дэлгэр

	 

	Тал газрын нарны

	Ургах жаргах хоёр

	Тавтын улаан мөнгийг

	Ухаанд аргагүй оруулав.

	 

	Газар доороос гэнэтхэн

	Гараад ирнэ нар.

	Газар доогуур гэнэтхэн

	Ороод явна нар.

	 

	Хүрэн атны бөхөн дээр

	Хүдэр эрийн цохон дээр

	Хүүхэн хүний духан дээр

	Хүйтэн булгийн эхэн дээр

	 

	Талын нар гялалзаж

	Галын адил улалзаж

	Үзэмж жавхаа болгоныг

	Үргэлж бадруулж харагдана.

	 

	Өөхөн цагаан чулуунаас

	Өнгийн од тодруулж

	Ширхэг нарийн элснээс

	Шижир алт гялалзуулж

	 

	Хялганын саадаг толгойноос

	Хяруун өнгө татуулж

	Хулганын суудаг өргөөнд

	Хул эзнийг нь зална.

	 

	Тэртээ холоос нар

	Тэнхээ мэдэн шаравч

	Тэнгэрийн цэнхэр өнгө

	Тэр л хэвээрээ мэлтийнэ.

	 

	Шингэх нарны наагуурх

	Сэмжин үүл улайгаад

	Түлэгдэж байгаа юм шиг

	Түймрийн дөл санагдуулна.

	 

	Салхины хүйтэн амьсгааг

	Бүлээн болгон уярааж

	Саруул талын нар

	Бүхнийг болгоон соёрхоно.

	 

	Усны цэнхэр мандлыг

	Уран хээгээр чимж

	Ургамлын турьхан толгойг

	Уян болгон бөхийлгөж

	 

	Тал хөндийн салхи

	Хол алхаатай гүйнэ.

	Хангайн салхийг бодвол

	Хамаагүй хурдан жирийнэ.

	 

	Хэнхдэг цээжиндээ тал

	Хэчнээн юм багтааж

	Хэдий дээрээс аваад

	Хэчнээн үе дээгүүрээ

	 

	Туурайт амьтнаас аваад

	Тураг шувуу хүртэл

	Дэгдүүлж явуулсан бол?

	Дэвүүлж нисгэсэн бол?

	 

	Тал газрын ус

	Тайван гэж жигтэйхэн

	Хээ татсан биеэрээ

	Хээрийн замд мөлхөнө.

	 

	Хувирах дөрвөн улиралд

	Хувцсаа дөрөв сольж

	Хуран цугласан амьтаддаа

	Хурим найр зэхэж

	 

	Хур борооны «Айргаар»

	Хувин саваа дүүргэж

	Цас мөсөн «чихэр»-ийг

	Цар ихтэй бэлтгэж

	 

	Таана, хөмүүл, агь,

	Таваг дүүрэн тавьж

	Байгаль эхийн хишгээр

	Баян өнөр цэлэлзэнэ.

	 

	Гуа үзэмжит байгалийн

	Гурван сайхны нэг

	Талд айлчилсан миний

	Тав юутай сайхан.

	 

	Дөрвөлжин ухаа толгойг

	Ширээ болгон тавиулж

	Дөрвөн захтай зүлгийг

	Ширдэг болгон дэвсүүлж

	 

	Байгалийн сайхан талынд

	Бадгаа нэмэн өрж

	Зүүнээс баруун хүртэл

	Зүрх догдлон харлаа.

	 

	Эр хүний цээжинд

	Эмээл хазаартай морь

	Багтаж ордог үг

	Байдаг гэсэн билүү?

	 

	Найрагч хүний сэтгэлд

	Нарлаг монголын тал

	Байгалийн хамаг сайхантайгаа

	Бахдаж чаддаг гэл үү?

	 

	Хамар давааны хавиас

	Хаа баруун хүртэл

	Зуу зуун бээрийн

	Зурвас өргөн тал

	 

	Алд хүрэхгүй хэмжээтэй

	Газрын зураг дэлгээд

	Алаг нүдээ тусгаж

	Ганц харахын адил

	 

	Ургахын нарны зүгээс

	Жаргахын нарны чиг

	Тэнүүн монголын нутагт

	Тэр аяараа харагдлаа.

	 

	Буйрын цэнхэр долгио

	Булан дэрсний хонхор

	Талын манхны элс

	Тамсаг булгийн тал

	 

	Тойром бүрд, дэрстэйгээ

	Тоодог тогоруу үрстэйгээ

	Хангайгаас ялгарах өнгөтэй

	Харах нүдэнд тодорлоо.

	 

	Хол явах болохоор

	Морь сэлгэн унаж

	Хоног өдөр хайрлахгүй

	Монголын талаар аяллаа.

	 

	Даригангын тал дунд

	Давын өмнө үзэгдэх

	Зотол хан уул тийш

	Зогсох завгүй давхихад

	 

	Орой дээрх овоо нь

	Бараа орон тодроод

	Отго жинс зүүсэн шиг

	Онцын сонин үзэгдэнэ.

	 

	Газар гэнэт доргиж

	Гал утаа бургиж

	Харагдаж байсан тал

	Харанхуйн дунд замхрав.

	 

	Сүртэй тэр дэлбэрэлт

	Гал мөндөр шидэлж

	Сүрхий тэр сэгсрэлт

	Газар эргүүлэх шиг болов.

	 

	Хачин халуун агаар

	Хацар нүүр цоргиж

	Галт уулын дэлбэрэлт

	Гавал тархи доргиуллаа.

	 

	Аль эрт цагийн

	Аймаар энэ явдалд

	Амьтан ургамал хэчнээнээр

	Алга болж халиа бол?

	 

	Харсан зүгтээ цэлгэр

	Ханхар их талын дээр

	Хөвөн үүл нүүсэн

	Хөх цэнхэр тэнгэр доор

	 

	Долгион зовхио цавчиж

	Дорнод талын нүд

	Тунгалаг Буйрын ус

	Тунарч тодхон үзэгдэнэ.

	 

	Дугариг улаан нар

	Дунд нь алгуур аялж

	Дүгрэг цагаан сар

	Төвд нь аажим явж

	 

	Өдөр шөнийн алинд ч

	Өнгө зүсийг нь гийгүүлээд

	Саруул талын чимэг

	Сайхан Буйрыг мэлтийлгэнэ.

	 

	Гучин есөн оны

	Хачин ширүүн тулалдаанд

	Дайсан нөхөр хоёрын

	Дайтсан онгоцыг харж

	 

	Дайсны онгоц дээрээс нь

	Далавчгүй болж унаад

	Сайхан цэнхэр усанд нь

	Салбайтал живэн ороход

	 

	Уур нь багтарсан Буйр

	Усаа хүчтэй долгилуулж

	Нүдэнд орсон хог шиг

	Шүдэнд орсон юм шиг

	 

	Гаргаж хаяж байсан гэж

	Газар нутгийн нь хүн

	Баримт ярьж байсан юм.

	Баталж хэлж суусан юм.

	 

	Буйрын тунгалаг усыг

	Буйртай ажиж харвал

	Цээжиндээ хүн юмыг

	Цэвэр хадгалж байдаг шиг

	 

	Самуурайг ялсан дайчдын

	Сайхан мишээл харагдаж

	Нарны гэрэлд бадарсан

	Намираа тугууд улалзана.

	 

	* * *

	 

	Дов толгод гүвээтэй

	Дорнод цэлгэр нутаг,

	Мэнэн, Бадам-иш нэртэй

	Мэлгэр талаар явж

	 

	Ургахын шар нартай

	Улаа нийлүүлж аваад

	Өрнө тэнгэрийн хаяа тийш

	Өртөөлж би зорилоо.

	 

	Хээр талын дундуур

	Хэрлэн голыг хөвөөлж

	Хотгор газар нь далд орж

	Гүдгэр газар нь ил гарч

	 

	Утасны модон суудалтай

	Сар шувууны өд

	Ургамлын өтгөнд буудалтай

	Шар тарваганы үс

	 

	Хялгана, хазаар өвс,

	Хиаг, агь, зээргэнэ

	Хүрсэн газрын бэлгээр

	Барьсан богц баяжив.

	 

	Хээр талын дунд

	Хэрлэн барсын суурь

	Он жилүүдийг өнгөрүүлж

	Олон жигүүртнийг өвөлжүүлж

	 

	Өргөн дэвсгэр нутгийн

	Өндөр сүрлэг овоо шиг

	Дурайх замын хажууд

	Торойх дурсгал болно.

	 

	Чандган талын хавиас

	Чанх урагш явж

	Хэрлэнг гатлан өнгөрвөл

	Хээр тал тосно.

	 

	Говийн алтайн нурууд

	Урд биеийг нь хажиж

	Гойд сайхан хангай

	Умар биеийг нь эмжсэн

	 

	Өргөн энэ нутгийн

	Өвчүү цээжийг барьж

	Аян замын жолоог

	Арвайхээр тийш залав.

	 

	Хадган хөх тэнгэр

	Хавтай сайхан мэлтийж

	Таанын ариун үнэр

	Таатай гэгч сэнгэнэнэ.

	 

	Улс амьтныг ундалж

	Улаан нуурыг тэтгэдэг

	Онгийн голын уснаас

	Оочиж нэгэн амслаа.

	 

	Хангай талыг холбож

	Хатсан газрыг сэлбэж

	Олон жил урссан

	Онги сүү шиг амтагдлаа.

	 

	Өлзийт уулыг өвөрлөж

	Өрнө зүг цэлийсэн

	Арвайн талд ирж

	Амьсгаа даран зогслоо.

	 

	Холын уралдаанд арвай

	Хондлой дээрээ тавиулаад

	Усан тэлмэн жороогоор

	Унагаалгүй түрүүлж ирсэн

	 

	Түүх домог олонтой

	Түмэн эхийн цолтой

	Сайхан хээр морь

	Санаанд ороод ирлээ.

	 

	Ногоон хивс дээгүүр нь

	Алаг хээгээ дэлгэсэн

	Цагаан зам дундуур нь

	Алсыг зорьж зурайсан

	 

	Тэгш уудам талын

	Тэртээ захаас гарч

	Олон жороо морь

	Ойртож яваа харагдлаа.

	 

	Өндөр сайхан сэрвээтэй

	Өтгөн хар сүүлтэй

	Цомбон дөрвөн туурайтай

	Цолмон хоёр нүдтэй

	 

	Урт сайхан хүлэг

	Урсах усны долгио шиг

	Холбилзон ирж явна

	Хэлбэлзэн айсуй байна.

	 

	Домбон чинээ жаал

	Нуруун дээр нь суугаад

	Тохойн чинээ ташуур

	Хуруун дундаа атгаад

	 

	Гуядах ч үгүй исгэрээд

	Гулгах адил наашилна.

	Агтын сайхан хүлгүүд

	Ар талаас нь намалзана.

	 

	Цайдамд уралдсан морьдыг

	Наадамд хурсан улс

	Аль нь түрүүлж ирэх бол гэж

	Алаг нүдээрээ ширтэнэ.

	 

	Сугалдаргалсан зарим нь саравчилна

	Сунадаг дурангаар харцгаана.

	Эхэнд ирэх морийг

	Эднийх, тэднийх гэцгээнэ.

	 

	Хээр морь хэлбэлзээд

	Хэдийний түрүүлээд ирлээ.

	Хондлой дээрх арвайг нь

	Хотол олонд харууллаа.

	 

	Асрын өмнө хээрийн

	Алтан жолоог өргөж

	Агтын магнай гэж цоллоод

	Арвайхээр гэж алдаршууллаа.

	 

	Алхан хөөрхөн толгой руу нь

	Айраг мялаан хийж

	Эзэн жаал хүүд нь

	Эрхэм бэлэг өглөө.

	 

	Унасан энэ газрын минь

	Угаасан энэ усны минь

	Агтын сайнаар нэрлэсэн

	Арвайхээрийн тал дунд

	 

	Тэр сайн хүлгийн

	Нэр цолыг үлдээсэн

	Буурал дээдсийн дурсгалтай

	Бунхан нэгэн толгой бий.

	 

	Арвайхээр хүлэг морийг

	Арвин орчлонгоос одоход

	Энэ толгойн орой дээр

	Эрхэмлэж тавьсан гэдэг юм.

	 

	Арвайхээрийн минь тал

	Арвай толгойгоо над

	Ширээ болгон өгч

	«Шинэ юмаа бич» гэлээ.

	 

	Жороо морины явдлыг

	Жолоо татан тааруулах шиг

	Яруу найраг бичих

	Яггүй хүнд санагдлаа.

	 

	Талын салхи сэвэлзэж

	Тансаг үнэр сэнгэнэнэ.

	Тамир авсан эхээсээ

	Таацын гол шуугина.

	 

	«Хувилгаан» болсон устай

	Хужирт, Хүрэмтийн рашаан

	Хуур болсон дуутай

	Хулс шиг нарийхан зэгс.

	 

	Олгойдож ирсэн Түй, Байдрагийн

	Омгийг дарж зогсоосон

	Орог, Бөөнцагаан нуур

	Оломгүй болсон баймаар.

	 

	Буур дунд нь хүрхэрдэг гэж

	Бух захад нь урамддаг гэж

	Нуурын усны дунд

	Нууц оршиж иржээ.

	 

	Саван дотроо сагаж

	Сайр эргээ цохилоход

	Орсон буурын хүрхрэх

	Орж ирж болох юм.

	 

	Шувууны чуулга дуугарч

	Шуугианы олон нийлэхэд

	Бух урамдах дуу

	Бууж ирж мэдэх юм.

	 

	Хөлгийнхөө жолоо сунгаж

	Өрнө зүг заллаа.

	Шүлгийнхээ толгой нэмэх

	Ер нь тэгээд боллоо.

	 

	Алтайн уулсын завсрын

	Өргөн тал хөндий.

	Амьтан ургамлын баялаг

	Өсөн үржсэн нутаг.

	 

	Хүдэр бат уулнаас

	Хүржигнэн гарсан голууд

	Нүцгэн талд ирмэгцээ

	Нүүр хагараагүй юм шиг

	 

	Хөрсөн доогуур шургаж

	Хөгжилтэй түүгээр жирэлзэж

	Нам газар хүрмэгцээ

	Наранд гараад мяралзана.

	 

	Говь нутаг энд

	Гоёлоо мартаад явсан шиг

	Алтан шаргал элс

	Аль ч газар дайралдана.

	 

	Элсээ дагаж заг

	Эрвэн сэрвэн ургаад

	Их нууруудын хонхорт

	Ихэмсэг байртай зогсоно.

	 

	Говь хангайг холбосон

	Гол хараахан байхгүй.

	Хангайн голыг замд нь

	Ханхар тал тосно.

	 

	Тэгээд түүнийг говьд

	Дэмжиж хүргэе гэсэн ч

	Тэнхээ нь барагдсан гол

	Тэндээ амрахаас аргагүй.

	 

	Тал бол тал

	Талтай уултай тал.

	Тал бол тал

	Талтай устай тал.

	 

	Цагаан буурал титэм нь

	Талаас харахад гялбаад

	Ногоон өнгөт хүрэм нь

	Талаас харахад найгаад

	 

	Хурын сайхан үүл нь

	Талын дээгүүр аялаад

	Хурдан явдаг гол нь

	Талын дээгүүр үелээд

	 

	Хоймор бие талд нь

	Баян хангай дүнхийнэ.

	Хийморь сэргэлэн түүнд

	Бат түшигтэй ханхайна.

	 

	Манхан нуруу элс нь

	Талаас харахад шарлаад

	Манан цэнхэр зэрэглээ нь

	Талаас харахад хөхрөөд

	 

	Загийн их ой нь

	Зайгүй битүү багшраад

	Хаалга их хөндий нь

	Ханхайн цэлийж харагдаад

	 

	Үүд бие талд нь

	Үзэсгэлэнт говь займалзана.

	Үзэж харах нүдний.

	Үзүүр сунган сүүмэлзэнэ.

	 

	Байгаль нэгэн эхээс

	Багтаж хамт гарсан

	Хангай, тал, говь

	Халх монголын хувь,

	 

	♦ ♦ ♦

	 

	Зурам морь унасан

	Чогчиго шувуу явахыг

	Зуур замдаа би

	Цочин байж хараад

	 

	Гэрэл зургийн аппаратгүй

	Гэнэн яваадаа харамслаа.

	Нүхэнд хамт орохыг

	Нүдээрээ бас харлаа.

	 

	Уурга бариад мордоход

	Урдаас өвс далайдаг

	Дуураймтгай хорхой байдаг гэж

	Дуулснаа эргэж санаад

	 

	Үзээд яваад байвал

	Үнэхээр сонин юм

	Байгаль энэ дэлхийд

	Байдаг байна гэж итгэсэн

	 

	Зуурам халуун цаг

	Зуны тэрхэн мөчид

	Сураг сонссон зүйл

	Сум шиг орж ирлээ.

	 

	Эрт үеийн уламжтай

	Эгэл нэгэн шувууны

	Үлгэр домог санагдаж

	Үйл явдал нь ургалаа.

	 

	Халуун гэж хачин

	Хар хөлс цувна.

	Судгийн өтгөн ногоонд

	Сувдан хурга бэлчинэ.

	 

	Бүртийх үүл ч харагдахгүй

	Сэртийх уул ч үзэгдэхгүй

	Хязгааргүй өргөн талд

	Хялгана таана сугсарна.

	 

	Өглөө нойрмог гарсан

	Өдөр нозоорч ирсэн

	Зургаан настай жаал

	Зуун цагаан хурганыхаа

	 

	Дэргэд сууж байснаа

	Ногоон дээр хажуулж хэвтэв

	Дээшлэх нарны илчинд

	Нойр нь дийлж эхлэв.

	 

	Жин үд өнгөрч

	Халуун улам шатаад

	Жижиг цагаан хурганууд

	Хатаж цангаж эхлээд

	 

	Унтсан эзнээ орхин

	Ус унд эрж

	Талын зэрэглээ чиглэн

	Холын тэртээ оджээ.

	 

	Өлөн боохойнууд замд нь

	Бэлэн хоолтой таарч

	Сувдан цагаан хургануудыг

	Судаг жалганд хорьжээ.

	 

	Үд хэвийсэн хойно

	Хургачин хүү сэрээд

	Үүргэлсэн хоёр нүдээрээ

	Хургаа хайж хараад

	 

	Алга байхад нь айж

	Хандсан зүгтээ гүйлээ.

	Алаг нүдний нулимс

	Хацрыг нь даган урслаа.

	 

	Эзний зуун хурганы

	Эрэлд хатсан жаал

	Хорин гүвээний дээгүүр

	Хормой дэрвүүлэн гүйж

	 

	Гучин ухаагийн дээгүүр

	Хүчээ шавхан харайж

	Дөрвөн зүг ширтэж

	Найман зовхис саравчиллаа.

	 

	Хөх зэрэглээнээс өөр

	Хөдлөх юм харагдахгүй

	Сэвэлзэх салхинаас ондоо

	Сэржигнэх чимээ байхгүй.

	 

	Сайртай хөлөө шалбартал

	Талын чулуу гишгэж

	Саруул нүдээ бүлтэртэл

	Холын бараа харж

	 

	«Ээж бид хоёрыг

	Эзэн одоо өршөөхгүй» гэж

	Баяны хурга алдсандаа

	Багтарч тэр уналаа.

	 

	Үд өнгөртөл хүү нь

	Үгүй байхад эх нь

	Араас нь явж олохоор

	Аргаа үүрэн гарлаа.

	 

	Захгүй хөх тэнгэрийн

	Займалзах зэрэглээнээс өөр

	Харах бараа байхгүй

	Хавтгай тал цэлийнэ.

	 

	Айж сандарсан эх

	Аргаа хээр орхиод

	Бараа харахаар товцог тийш

	Байдаг хурдаараа гүйлээ.

	 

	Хоёр ногоон толгойн

	Хойд талаас ниссэн

	Хөөрхөн нэгэн шувуу

	Хөх тэнгэрт дэвээд

	 

	— Зуун хурга, зуун хурга

	Зуун хурга, зуун хурга гэж

	Уянга хоолойгоор дуугарч

	Уудам талаар эргэлдэнэ.

	 

	Элэн халих түүний

	Дэвэх далавчны сүүдэр

	Эхийн халууцсан нүүрийг

	Сэвэх адил сэрүүцүүлнэ.

	 

	Энхрий хөөрхөн хүү

	Эзний зуун хурга

	Аль алиныг нь олоогүй

	Амьтны хөөрхий эх

	 

	Эрэх газар мухардаад

	Эргэж гэртээ ирээд

	Шархны халуун эдэлж

	Шаналж үхсэн гэдэг.

	 

	Зуун хурга шувууны

	Зуун жилийн домог

	Ингэж гарсан гэдгийг

	Их замд санав.

	 

	Тал нутагт төрж

	Тарж олонд хүрч

	Үе үе дамжсан

	Үлгэр домог дотор

	 

	Дэлхий байгалийн тухай

	Дэлгэж тавьсан юм

	Хэдэн зуугаар гарсныг

	Хэн ч гүйцэд бүртгээгүй.

	 

	Талын харанхуй шөнө

	Алс замд явахад

	Таньж мэдэхгүй нутаг

	Аялах арга байхгүй.

	 

	Хар торгонд хадсан

	Хаш эрдэнийн товч

	Дээд тэнгэрт гялалзаад

	Дэргэд юм шиг ойртоно.

	 

	Есөн шидийн шувууны

	Зүсэн зүйлийн дуу

	Энд ч уйлах шиг

	Тэнд ч дуулах шиг.

	 

	Нэр дуудаж хэлэх шиг

	Нас тоолж ярих шиг

	Нэг нь учиргүй магтах шиг

	Бас нөгөө нь мадлах шиг.

	 

	Чигээ бүр мэдэхгүй

	Зүгээ бүр алдсан

	Аяны хүнд ер нь

	Аймаар юм их байна.

	 

	Хүлэг мориноосоо бууж

	Хөл газар тавихаас

	Зүйлийн бодол харваж

	Зурх хачин дэлслээ.

	 

	Дөлгөөн шөнийн талд

	Дөрөө мултлан бууж

	Зүлэг зөөлөн ногоон дээр

	Зүүрмэглэх төдий хэвтэв.

	 

	Тэнгэрийн алтан гадас

	Тээр дээр гялалзаад

	Талд төөрсөн намайг

	Тайвшруулж байх шиг санагдана.

	 

	Налгар талын дээгүүр

	Нар мандаж гараад

	Олон янзын шувуухай

	Орчин тойрныг хөгжөөлөө.

	 

	Урьд шөнө над

	Уйлж дуулдсан шувуу

	Өглөө болохоор л лав

	Өөр дуутай болдоггүй байх.

	 

	Аймхай хүнд юм

	Адтай өөр дуулдаж

	Сонсох чихний нь хэнгэрэг

	«Солигддог» бололтой юм байна.

	 

	Хүний хүүгийн сэтгэлийг

	Хүлэг морь минь таасан шиг

	Нэг мэдэхэд харин

	Нисэж явах шиг боллоо.

	 

	Үүлтэй тэнгэрийн доогуур

	Үзүүртэй модны дээгүүр

	Үлгэрт гардаг морь шиг

	Үнэнч хүлэг минь дүүлэх шиг.

	 

	Уудам тал, хөндийн

	Униар доор цэнхэртэж

	Өргөн хөх тэнгэрийн

	Өнгө дээр цэлийх шиг,

	 

	Нуурын их хотгорыг

	Нугас шиг дээрээс нь харж

	Нутаг орны байгалийн

	Нууцыг дэлгэн үзэх шиг.

	 

	Том жижиг нуур

	Тойром бүрдээс аваад

	Манхан их элс

	Маш үзэмж бүрдүүлнэ.

	 

	Нар нь, сар нь, салхи нь

	Навч нь, цэцэг нь, ус нь

	Хамаг биед минь шингэж

	Халуун цусанд минь уусаж

	 

	Алхахад хөл чийрэг

	Ажиллахад гар чийрэг

	Сэтгэхэд тархи саруул

	Сэргэлэн агаар би амьсгална.

	 

	«... Талын таван толгой

	Таана мангирын ургамалтай»...

	... Талд унасан жавар

	Ташуур алдам жавар».. л

	 

	Ургамал ногооноос нь аваад

	Уур амьсгалыг нь хүртэл

	Ард түмэн нутгаа

	Аялах дуундаа оруулжээ.

	 

	«Танилтай бол талын чинээ

	Танилгүй бол алгын чинээ»

	«Талын хурдан хүлэг»

	«Талын зоригт баатар»

	 

	Баян дэлгэр бүхнээ

	Баримжаалж талтайгаа зүйрлэж

	Сэтгэл санааныхаа уужмыг

	Сэлүүн талтайгаа жишжээ.

	 

	Баруун хойд талыг

	Эзлэн төрж өссөн

	Баатар мэргэн эр

	Эзэрхэг дайсныг дарж

	 

	Ард түмэндээ жаргал

	Авчирч өгсөн үлгэрт

	Уудам сэтгэлт эхийнхээ

	Ухаанаар баатар хуяглаж

	 

	Баян талынхаа хөрс шиг

	Бат бамбай барьж

	Урсаж ирсэн ус шиг нь

	Уян сэлмээ далайж

	 

	Мандахын улаан нарнаар

	Мангасын сүргийг дарж

	Эгэл олон ардаа

	Эх болсон талаа

	 

	Араатны хар савраас

	Аюулт хар жавраас

	Амьд мэнд гаргаж

	Аварсан гэж байдаг.

	 

	Өстний суманд шархадвал

	Өнгийн цэцгээр нь эмнэж

	Мөчөөс наана эрсдэх гэвэл

	Мөнхийн усыг нь ууж

	 

	Үхэшгүй энх явах

	Үргэлж хорин тавтай

	Тийм баатар эрийг

	Тэнүүн тал төрүүлжээ.

	 

	Биелж бүтээгүй ч гэсэн

	Билэг дэмбэрэл ихтэй

	Үлгэрийн юмыг өнөөдөр

	Үнэмшин харах болж байна.

	 

	Жилийн дөрвөн улиралд

	Жирийн ардын өлгий

	Жаран, зуун жилээр

	Жаргал хөгжлийн талбар.

	 

	Биеэ түм тэлээд

	Цөмөөрөө суулаа ч гэсэн

	Үеэ мянга сунгаад

	Хамаараа алхлаа ч гэсэн

	 

	Дэвсгэр минь болсон тал

	Өргөн гэж сайхан

	Дээр минь байгаа тэнгэр

	Өнгөтэй гэж хачин.

	 

	Сахал самбай ихтэн

	Салхинд түүнийгээ хийсгэж

	Шилээр алсыг харагчид

	Илээр алсыг харах гэж

	 

	Уудам талын дээгүүр

	Урамтай сайхан алхаж

	Ургаж жаргах нарыг нь

	Угтаж үдэж яваарай!

	 

	Тэнэгэр талын дээгүүр

	Тэнгэр цэлийн байх

	Сайхан энэ орой

	Майхан байхгүй ч гэсэн

	 

	Задгай галын дэргэд

	Зав тухтай суугаад

	Маргаашийн явах аяныг

	Мандах нартай хүлээлээ.

	IV : МЭНЭН ШАРГА НОМИНЫ ӨРГӨН ИХ ГОВИУД

	Олон мянган километр

	Эзэнтэйгээ цуг явж

	Олон өдөр хоногоор

	Эзний албанд зүтгэсэн

	 

	Ажилч энэ үзэгт

	Амралт хэрэв байдаг бол

	Гар хоосон болоод

	Ганьхарч би уйдах сан.

	 

	Говийн халуун үзэхээс өмнө

	Хувийн бэлтгэл хийх гэж

	Алжаасан биеэ түр ч

	Амрааж хоёул авах гэж

	 

	Сэрүүн гэдэг зартай

	Бага богдын тэргүүн дээр

	Сэвэлзэх салхи амьсгалж

	Бараа харан суулаа.

	 

	Алс өмнө тэнгэрийн

	Хаяаг хана болж тулсан

	Арцын нурууны дээгүүр

	Ханхар бие нь цухуйсан

	 

	Сэвэрээ Нэмэгт уулс

	Сэлэх адил займалзаж

	Хонгор, хосын элс

	Холхи газраас шаргалтав.

	 

	Ширүүн хонгорын үрчгэр нүүр

	Шийний баатрын царай шиг

	Хатан суудлын хөөрхөн бие

	Хааны охины бараа шиг.

	 

	Гахайн улаан цахир

	Галын өнгөөр гялалзаж

	Думын хөх хад

	Дулаан богдтой алаглана.

	 

	Гэгээтийн хар хадны

	Хэц дэлүүд сэрвийж

	Халзан хайрхны хөөврийн

	Харз ус ёлтойно.

	 

	Тоорой, цост цомбоны

	Торойх бараа сүүмийж

	Их бага дөрвөлжин

	Эх, ишиг шиг ялгарна.

	 

	Их богдын хавиас

	Хөрхийн нуруу хүртэлх

	Ингэ, торомтой тэмээд шиг

	Хөвөрч цувсан уулс буй.

	 

	Газар зүйд үүнийг

	Говийн алтай гэдэг юм.

	Газар нутгийнхан түүнийг

	Гойд хайрлаж явдаг юм.

	 

	Уул уулын хооронд

	Хаалга болсон хөндий.

	Улаан шаргал хоолойд

	Харгана заг сундуй.

	 

	Хатсан хар юм

	Хармагийн хажууд харагдана.

	Гоёо гэгч амттаны

	Горзон гэж тэр юм.

	 

	Тохой хиртэй ухвал

	Тун сайхан жимс гарна.

	Ингэний өрөмтэй холиод

	Идвэл бүр салмааргүй.

	 

	Нүүх үүлний доор

	Нүцгэн хадтай уул.

	Уулын бэл нь хахир

	Уруу сайр нь тахир.

	 

	Говь бүхлээрээ элс биш

	Гойдын сайхан нутаг.

	Хангай тал хоёрт

	Халуунаа хайрладаг газар.

	 

	Би, хангайн хүн

	Би, талын хүн

	Би, говийн хүн

	Бид цөм энд төрсөн.

	 

	Гоцолж энд хэлэхэд

	Говь над сайхан

	Цуцалж хэрэв яривал

	Хот ч над сайхан.

	 

	Хот, хангайд ч бий.

	Хот, талд ч бий.

	Хот, говьд ч бий

	Хот тэгэхээр над сайхан.

	 

	Говийн халуун нар

	Гоёоны сэрүүн амт

	Нийлээд ирэхээрээ хоёулаа

	Нэгэн сайхан хангай.

	 

	Таанын хурц үнэр

	Тарианы гарц өнөр

	Нийлээд ирэхээрээ хоёулаа

	Нэгэн сайхан тал.

	 

	«Тэсийн голын унага

	Тэрхийн голын хүүхэн» гэж

	Хангай нутгийнхан ярьдаг бол

	Хамаг олонд хэлдэг бол

	 

	«Галбын говийн хүрэн

	Ганган говийн хүүхэн» гэж

	Энэ нутгийнхан бардаж

	Энд тэндгүй ярьдаг.

	 

	Алсаас зорьж ирэхэд

	Алтан говь надад

	Хармаг жимсээ таваглаад

	«Харз» дарсаа аягалаад

	 

	Хөрснөөсөө эхэлж ярилаа

	Хөрж халдгаа хэллээ.

	Тэгээд ус хэрэглэдгээ

	Тэмээгээрээ жишиж гарлаа.

	 

	Шороог тогтоож барьдаг

	Бороог тогтоож хадгалдаг

	Гойд сайхан заг мод

	Говь миний чимэг юм шүү.

	 

	Халуун элсэн дунд

	Хар мод шиг ногоорч

	Хал үзсэн зарим нь

	Халтар биетэй болсон юм.

	 

	Сухайн улаан ой

	Судаг хөндийд минь багширч

	Бүлтгэр бор туулайг

	Бүлээн өвөртөө өсгөнө.

	 

	Бударгана, харгана, тэсэг

	Буйлс, хармаг, тоорой

	Галба, боржин, Номинд

	Газар шилж олоод

	 

	Дээрээс шарах наран

	Доороос төөнөх халуунд

	Дадаж дасаад бүр

	Дажгүй ургаж байдаг юм.

	 

	Сийрэг ч гэсэн ургамал минь

	Чийрэг ч гэж жигтэйхэн

	Халсан агаар амьсгалж

	Элсэн дундаа жаргалтай.

	 

	Хурдан сайхан хүлэг

	Хулан тахь унаа бий.

	Хамгийн алс буйдуу

	Хавтгай гэдэг тэмээ буй.

	 

	Зэргэлээ адил жирийдэг

	Зээр гөрөөс олон байна.

	Хааяа бас үзэгддэг

	Хар баавгай онцгой шүү.

	 

	Говь ингэж надад

	Гоёл баялгаа ярихад

	Гүйхэн мэддэг би

	Гүнзгий мэдэх санаатай:

	 

	— Номины говьд чинь очвол

	Нойрмог болчихгүй байгаа.

	Борзонгийн говьд чинь хүрвэл

	Боорцог болчихгүй байгаа?

	 

	Галбын говьд чинь орвол

	Гамбир болчихгүй байгаа?

	Сэрүүцүүлэх сэнстэй явбал

	Сэтгэл амар бол уу гэж

	 

	Санаандгүй би асуусан чинь

	Салхиар говь уурлаж

	Тэнүүн байсан говийн

	Тэнгэр муухай болоод

	 

	Үүл харлан нүүж

	Үрлэн мөндөр шидэлж

	Гал цахилгаан хүч

	Гавал дээр нижигнэлээ.

	 

	Гал могой ташуурыг нь

	Гартаа ороож бариад

	Ган тайлах хурыг нь

	Гэртээ саванд тосоод

	 

	Жалга судаг тойромдоо

	Дүүргэж ус базаагаад

	Жаргахын улаан нарны

	Дүрийг дотор нь хийгээд

	 

	Өглөө буцаад ирэхэд чинь

	Өнгөө засаад байя гэж

	Алтан говь хэлэх шиг

	Аадраар биеэ мялаалаа.

	 

	Зүүн зүгээс нар

	Зүсээ угаасан говьтой

	Хэд дахь удаагаа мэдэхгүй

	Хэвийн янзаар золголоо.

	 

	Малигар шар царайгаа

	Мандах нар харах гэж

	Говийн толь хадыг

	Голлож яг ирлээ.

	 

	Хэдийний баруунаа очиж

	Хээр хоносон сар

	Толинд голлосон нарыг.

	Тоглоомтой нүдээр харж

	 

	«Далбийсан шар байж бас

	Ялбийсан царайгаа харах гэнээ

	Сэмжин үүлний цаагуур

	Сэвхтэй нүүрээ хийв.

	 

	Толинд шөнөжин шахуу

	Тольдож тольдсон сар

	Дээд их нарыг

	Дэндүү шоолж байна шүү.

	 

	Ялбийсан далбийсан гэж

	Янз байдлыг нь дооглоод

	Өөрөө ямар байж

	Өрөөлийг шоолох билээ дээ?

	 

	Алтан цар хэнэг ч үгүй

	Ариун толинд дүрээ

	Аялах замынхаа дунд

	Ажиж харж авлаа.

	 

	Өнгө гэж хачин

	Гялалзаж байхыг хараад

	Өөдлөх урт замдаа

	Гялбаа нэмэн аяллаа.

	 

	Холоос ажиж харвал

	Хот балгас байх шиг

	Цохлоод очиж үзвэл

	Цонж гэгч хад байна.

	 

	Хүрмэн энэ багана хад

	Хүйтэн халууныг давахдаа

	Уран байгалийн бүтээлийн

	Уг чадлыг хадгалж

	 

	«Эвийг нь олсон» түүний

	Хэвийг нь их алдалгүй

	Биеэрээ хадгалахыг «хичээсээр»

	Бидний үед хүрчээ,

	 

	Говь нутагт хир нь

	Гол горхины нь мөс

	Халуун зун хайлдаггүй

	Харих намар урсдаг

	 

	Элгэн өндөр хад

	Элэн халих жигүүртэн

	Арц агь ургамал

	Арван хуруу тэгшхэн

	 

	Ёстой сайхан газар

	Ёлын аманд очиж

	Байгалийн сайхан говьд

	Бадаг би нэмлээ.

	 

	Өргөн нутгийг хормойлж

	Өрнөөс дорно цэлийсэн

	Өнгө зүс нь хонгортож

	Өндөр тэнгэрийг ширтсэн

	 

	Алтан говийн хөрсөн дээр

	Алхлан явж байхад

	Заг модны сүүдэрт

	Завилан эхэлж суухад

	 

	Халуун наранд цангаж

	Халууцсан миний сэтгэлд

	Тэнгэрийн тэртээ хаяанаас

	Тэс өөр юм орлоо.

	 

	Цэнхэр их далай

	Цэлэлзэн долгилж харагдаад

	Цэнгэг хүйтэн усны

	Цэвэр амьсгаа сэнгэнэлээ.

	 

	Алс ч гэсэн очиж

	Амны цангаагаа гаргая гэж

	Хүлэг унаандаа мордож

	Хөл жийн давхилаа.

	 

	Өргөн сайрын чулууг

	Үсрэн үсрэн бутартал

	Өндөр загийн оройг

	Үелзэн үелзэн өнгөртөл

	 

	Цахилгаан адил хурдлахад

	Цаадах уул нь намдаад

	Наран сөрөг довтлоход

	Наадах далай нь багадаад

	 

	Бүүр ойртоод очиход

	Бүргэр гөвөө угтлаа.

	Шингэн цэнхэр далай

	Ширгэж гүйцсэн байлаа.

	 

	Тэнд харин худаг дээр

	Тэмээ усалж байсан

	Ботгон хөөрхөн нүдтэй

	Бондгор чийрэг бүсгүйн

	 

	Хоёр алд иштэй

	Ховоотой уснаас ууж

	Амныхаа цангааг гаргаж

	Аяныхаа ажлыг ярилаа.

	 

	«Үзээгүй хүн говьд

	Үхэж ч мэднэ» гэж айлгалаа.

	«Яваагүй хүн говьд

	Яаж ч болно» гэж инээлээ,

	 

	Дөнгөж нар жаргаад

	Дөлгөөн орой болоход

	Айл амьтан бараадах

	Хий л бодол боллоо.

	 

	Хол тэртээ газар

	Хот тосгон харагдаад

	Сүм дуганы орой

	Сүүмэлзэж байх үзэгдлээ.

	 

	«Тэр харагдаж байгаа чинь

	Дээр үеийн хийд үү?

	Тэнд очиж үзвэл

	Ойр бол уу эндээс» гэж

	 

	Өнөө тэмээчин хүүхнээс

	Асуугаад орхисон чинь

	Өөдөөс тэр харин

	Ааль хөөрхөн хөхрөөд

	 

	— Зэрэгцээ олон барилга биш

	Зэрэглээн дундах уул шүү.

	Ганцаараа та явсан бол

	Гайгүй сайн хууртах нь дээ гэв.

	 

	Хорьдын үеийн сар

	Зүүн өмнөөс гарч

	Хорвоо дэлхий дээгүүр

	Зүрх судсаа тэлэхэд

	 

	Говь нутгийн үдэш

	Гойд сайхан санагдаад

	Үл мэдэг салхи нь

	Үүргэлэх янз оруулав,

	 

	Гаднаа барьсан зууханд

	Гал түлсэн айлуудын

	Утааны задгай үнэр

	Урдаас угтаж авав.

	 

	«Замын уртад ядарсан таныг

	Захын айлд буулгаж өгье.

	Эзэнтэй нь та танилцаад

	Эндээ тайван нойрсоорой.

	 

	Тоовол манайх тэр

	Томхон гэр нь юм шүү.

	Асууж өчих юм байвал

	Аав ээжтэйгээ ч тусална шүү.

	 

	Түрүүчийн танд ярьсан

	Түүх мэддэг хүн чинь

	Захын гэрт суудаг юм

	За баяртай» гэлээ.

	 

	Аян замын би

	Айлын босго алхаад

	Азай буурал өвгөний

	Амрыг эрж мэндэллээ.

	 

	Гэрийн эзэн түүнтэй

	Жирийн юм ярьж

	Ядарсан биеийнхээ чилээг

	Яриа хөөрөөгөөр гаргалаа.

	 

	«Сайхан залуу насандаа

	Саваагүй явлаа хүү минь.

	Улаан хөлтэй юм бараг

	Урдуураа гаргадаггүй байлаа.

	 

	Хурдан морины эрчээр

	Хулангийн даага бугуйлдаж

	Цөөхөн хэдэн адуундаа

	Чөдөрлөж тушиж дасгаад

	 

	Тоногтой мөнгөн хазаарыг

	Толгой юунд нь тааруулж

	Нутгийн гахай гөлмийг

	Нуруу юунд нь тохож

	 

	Ижлээсээ салдаггүй болтол

	Эзнээсээ холддоггүй болтол

	Унаж явахад номхон

	Ухасхийж давхихад хурдан

	 

	Сайхан хул мориор

	Сайварлуулж явлаа хүү минь.

	Сайрт төрсөн тэр минь

	Санаанаас гардаггүй морь минь.

	 

	Насныхаа эцсийг хүрч

	Нартаас жамаараа одсон юм.

	Хул мориныхоо сүүлээр

	Хуурын хялгас хийсэн юм.

	 

	Одоо энэ хуурт

	Олон жил болохдоо

	Давирхайгаар хоолой засаж

	Далай ая барихдаа

	 

	Жороо морины явдлыг

	Жонон харын алхааг

	Говь нутаг хотолзтол

	Гойд эгшиглүүлж байсан юм.

	 

	Хээрийн буйдад унтсан

	Зээрийн янзага барьж

	Янзыг нь нэг үзье гэж

	Ямаан сүрэгтэйгээ нийлүүлсэн юм

	 

	Дассаар дассаар тэр

	Дажгүй байснаа сүүлдээ

	Захадсаар захадсаар тэр

	Зайлаад явсан байсан юм.

	 

	Номины говиос хавтгайн

	Ботго барьж авчраад

	Номхон болтол нь дасгаж

	Болдог болдоггүйг нь мэдсэн юм.

	 

	Тэр ботго яах вэ

	Тэмээтэй цуг явсаар

	Гунжиндаа буурт гарч

	Гурав төллөөд үхсэн юм.

	 

	Тэрний удам одоо

	Тэмээн дунд минь буй.

	Эдэлгээ овоо даадаг

	Эрлийз хэдэн тэмээ бий.

	 

	Чогчиго шувууны дэгдээхэй

	Чонын бэлтрэгээс бусдыг

	Тэжээж үржүүлэх санаатай

	Тэнхээ тамираа сорьсон юм.

	 

	Эв дүйг нь олбол

	Элдэв амьтан ер нь

	Гарт дасаж болмоор юм гэж

	Гадарлаж би бодсон шүү.

	 

	Хээрийн амьтантай хөөцөлдөх байтугай

	Хэдэн малаа дийлэхгүйд тулаад

	Хорхойтой өнөө ажлаа

	Хол хаяж орхисон юм.

	 

	Нэгдэлд элсэж ороод

	Нэмэр шимир болох сон гэж

	Байгалийн бэлхэн хишгийг

	Бас дахиад хүртсэн юм.

	 

	Говийн элсэнд ургадаг

	Гоёо жимснээс аваад

	Цуг олноороо хэрэглэдэг

	Цулхирын гурил хүртэл

	 

	Баян тансгийн нь дээжийг

	Байгаль говиосоо авч

	Нэгдэлдээ нэмэр болгож

	Нийгэмдээ өгч байна.

	 

	Гоцолж энд ярихад

	Говь нутагт ер нь

	Хамаг баялаг байдаг байна

	Хайрлаж ариглах л хэрэгтэй байна.

	 

	Хээр хөдөө би

	Хэрж тэнэж явахдаа

	Сонин хачин юманд

	Сонор тавьж байдаг юм.

	 

	Хүү минь чи тэхээр

	Шинжилгээний эрдэмтэн юм уу?

	Хүн амьтантай уулзвал

	Шинэ юм олдоно шүү.

	 

	— Үгүй ээ, ахаа би

	Үнэнээ танд хэлэхэд

	Зохиол бичих санаатай

	Зориглож яваа хүн дээ.

	 

	— Шинжээч, түүхч л гэнэ.

	Шинэ юмны эрэлч л гэнэ.

	Муу гэрийг минь тоож

	Мундахгүй л ирсэн юм.

	 

	Үзсэн харсан юмаа

	Үнэнээр нь би хэлдэг.

	Агуйд байсан судрыг хүртэл

	Авч байгаад л өгсөн юм.

	 

	Бичгийн хүн гэдэг чинь

	Билгүүн их тархитай

	Үзгийн хүн гэдэг чинь

	Үнэн ариун зүрхтэй.

	 

	Манай говийн тухай

	Магтаал ерөөл их буй.

	Надаас л бараг бусад нь

	Найраг болгоод хэлчихнэ.

	 

	Хуурын хялгас хөрөөдөн

	Хуруу гараа хөдөлгөн

	Ур ухаанаа гарган

	Урсгаад өгнө шүү дээ.

	 

	Би хэрэв багаасаа

	Бичгийн мөр хөөсөн бол

	Болох болохгүй их юм

	Боть ботиор эрээчсэн дээ.

	 

	Жалга сайр бүхнийг

	Жагсаан бичиж аваад

	Уул хад болгоныг

	Ургамал амьтантай нь дурдаад

	 

	Цагийн дөрвөн улирал

	Ямар ямар байдаг,

	Цас, бороо, шороо

	Яаж яаж ирдэг

	 

	Зүйлийн олон шувууны

	Зүс бүхнийг хуулж

	Зүгийн олон амьтны

	Нас хүйсийг тоолж

	 

	Дэлхийд байдаг эрдэнийн

	Дээж болгоноос авч

	Судар адил баринтаглаж

	Шатар адил хайрцагласан даа.

	 

	Өнгөрсөн борооны хойноос

	Цув нөмрөв гэгчээр

	Өвгөн болсон ах нь

	Цухуйлгахын ч хэрэг алга гэж

	 

	Ногоон туяат нүдтэй

	Цагаан туяат сахалтай

	Хал үзэж догширсон

	Ханхар өвгөн өгүүллээ.

	 

	Ингэний сүүтэй цай

	Их л тавтай ууж

	Ахар зуны шөнө

	Амархан өнгөрсөн байлаа.

	 

	Өргөн говь нутгийн

	Өглөө болохыг харахаар

	Үүр цайх гэгээгээр

	Үүд нээн гарахад

	 

	Харах нүдний тусгалд

	Уран зураачийн бүтээл шиг

	Хамаг өнгө ялгарсан

	Уран байгаль тодорлоо.

	 

	Холын уул нарлаад

	Хонгор элс шарлаад

	Хоолойн заг харлаад

	Хонгил эрэг улайрна.

	 

	Хуурай говийн хөрс

	Хуушуурын таваг шиг халж

	Байж тогтохын аргагүй

	Байдаг хөлс асгарлаа.

	 

	Үд хэвийж байхад

	Үүл уул нь мэдэгдэхгүй

	Өнгө нь хар юм

	Өрнө хаяанд өндөрлөв.

	 

	Салхи гэдэг хүчилж

	Гэрийн дээвэр хөвсөлзүүллээ.

	Сайхан зангаа хувиргаж

	«Ёрын» аашаа гаргалаа.

	 

	«Уур омог ихтэй

	Угалз болох нь хүү минь.

	Тэнжээ тавья гэртээ» гэж

	Тэнхээ мэдэн өвгөн

	 

	Хоёр хаяандаа байсан

	Хос шуудай элсийг

	Урт сураар холбож

	Уньт гэрээ бөхөллөө.

	 

	Нүүр нүдгүй элс

	Нүдэж гарах зуур

	Нарийн бүдүүн заг

	Нахис нахис хийлээ.

	 

	Хангайн том мөндөр шиг

	Хайрга чулуу хийсэж

	Бариастай гэрийн бүрээсийг

	Байдаг чадлаараа балбалаа.

	 

	Айх гайхах зэрэгцэж

	Алмайрч суусан намайг

	Өвгөн тэндээс хараад

	Өрөвдсөн мэт үзэгдэнэ.

	 

	Морь тэмээтэй биднийг байтугай

	Мотор техниктэй хүнийг хүртэл

	Хийг нь тааруулж байгаад

	Хийсгэж ер нь мэднэ шүү.

	 

	Сэрвийсэн таанаас аваад

	Сэглийсэн заг хүртэл

	Угалз шуурганаас айхгүй

	Улан дээрээ зогсоод

	 

	Газарт толгойгоо хүргэхгүй

	Ганхах төдий л байдаг юм.

	Тэгээд бодохоор юм гэдэг

	Тэмцэхийн төлөө л төржээ.

	 

	Аварга ходоодтой хир нь говь

	Аваад цааш нь явчихдаггүй

	Хур борооны шимийг

	Хувиргаж өөрөө эргүүлээд

	 

	— Алд бие минь өнгөтэй байг

	Ан амьтад минь өег байг» гэж

	Зуун үеэр заншиж ирсэн юм гэлээ

	Зузаан биеэр зуншиж ирсэн юм гэлээ.

	 

	Хүн асуугаагүй байхад

	Гүн ухаан яриад байна.

	Зад мадлуулж мэднэ гэж

	Замдаа гарахаар завдав.

	 

	— Бага хугацаанд танаас

	Баахан юм дууллаа.

	Хотод очоод бичсэнээ

	Хожим танд явуулъя.

	 

	Хэний хэнд гэж

	Захидал танд бичих вэ?

	Танай нэр дээр тэгвэл

	Заавал ирнэ гэхэд

	 

	— Гойд сүрээр яах вэ

	«Говийн Загт» гэж бичээрэй.

	Аяндаа тэгэхээр манайхан

	Андахгүй мэднэ» гэлээ.

	 

	* * *

	 

	Ирсэн замаараа буцахдаа

	Сурсан дуугаа аялаад

	Ган халуунд бас л

	Гарилдаж цангаж эхлэв.

	 

	Цэнхэр зэрэглээнд хууртаж

	Цэвэр тавиулснаа санаж

	«Үзээгүй хүн говьд

	Үхэж ч мэдэхийг» бодлоо.

	 

	Тэнд харин худаг дээр

	Тэмээ усалж байсан

	Ботгон хөөрхөн нүдтэй

	Бондгор чийрэг бүсгүйн

	 

	Хоёр алд иштэй

	Ховоотой уснаас амсах гэтэл

	«Цангана гэж ханадаггүй

	Цадна гэж байдаггүй

	 

	Холын зочин танд

	Ховоогоо би бариулъя.

	Хэнхэг энэ тэмээнүүдийг

	Хэд услаад өгөөч» гэлээ.

	 

	Хоёр хоногийн өмнө

	Ховооноос нь ус хүртсэн

	Танил өнөө бүсгүйд

	Таашаал олохын эрхээр

	 

	«Хайнаг ортоом усалдаг

	Хангайн хүн над

	Овоо хөөрхөн залиар

	Ховоо бариулж байна уу?

	 

	Муу ч гэсэн эр хүн

	Мулгуу ч гэсэн хар хүн

	Хорь татаад өгье» гэж

	Ховоог нь хүлээж аваад

	 

	Дөнгөн данган байж

	Дөрөв арайхийж татаад

	Амарч болно биз дээ гэж

	Ая тал заслаа.

	 

	«Чадуу зантай хир нь

	Ядуу амьтан байна даа.

	Таван зуун тэмээг бол

	Таван өдөр услах нь байна.

	 

	Заг гуайтай хөөрсөөр байгаад

	Яг гуай болчхож дээ.

	Аян замаа заалгачхаад

	Айлд шагайдаггүй хүн билээ та.

	 

	Манайд хүн идчих

	Мангас байдаггүй юм даа.

	Хоосон говьд магадгүй гэж

	Хотын та бодсон байлгүй.

	 

	Гоц сайн мэдэхгүй ч гэсэн

	Говийг би бас гадарлана.

	Нас насаараа л говийн

	Намтрыг мэддэг байх даа.

	 

	Цаг зориуд гаргаж

	Цаас зориуд гарздаж

	Судалгаа хийж яваа хойно

	Сунгуулж болно хугацаагаа.

	 

	Надтай та өнөөдөр

	Тэмээ хариулаад үз гэлээ.

	Намба төрхтэй яваад

	Тэндэх агуйг аж гэлээ.

	 

	«Амар байна уу гэсэн биш

	Гай боллоо» гэгч шиг

	Ая тал зассан биш

	Хөө боллоо та минь!

	 

	Больё гэх нэг хэцүү

	Болно гэх нэг хэцүү

	Дундыг бариад би

	Дураар чинь болъё гэлээ.

	 

	Эрвэн сэрвэн хаднуудын зүг

	Усанд ханасан тэмээд бэлчлээ.

	Энэ нутгийн нэгэн бүсгүйн

	Урхинд орсон би бас «бэлчлээ».

	 

	«Аливаа юмнаас та

	Айдаггүй биз ер нь.

	Агуйд яаж мэдэх вэ

	Араатан ч байж магадгүй.

	 

	Зарим газраа өдөр шиг

	Зарим газраа үүр шиг

	Хөтөлж сайн явахгүй бол

	Хөл алдаж унана шүү.

	 

	Аман дээр нь ирлээ

	Амьсгаагаа жаахан дар» гэж

	Араатан арслангийн ам

	Ангайж байгаа юм шиг

	 

	Оруут хумьж аваад

	Олз болгох гэж байгаа шиг

	Сүртэй түүний дэргэд

	«Сүүлчийн удаа» зогслоо.

	 

	Зүүн гараараа би

	Сарзгар хаднаас тулж

	Баруун гарыг минь харин

	Сайх бүсгүй барив.

	 

	«Тэмээд чинь холдохгүй биз» гэж

	Тэрхэн зуур асуухад

	«Эзнийхээ занг мэддэг юм» гэж

	Эршүүд маягаар хэлээд

	 

	«Тархиндаа тактиктай хүн

	Ташаандаа нагаантай биз» гэж

	Сэрд хийсэн үгээр

	Сэтгэлд юм орууллаа.

	 

	Завж талаас нь агуйд

	Жаахан бөхийгөөд орлоо.

	Там л гэж энэ байх гэмээр

	Тас харанхуй нүх угтлаа.

	 

	Хүүхний хөтөлсөн халуун гар

	Хүйтэн хонгилд бүлээцүүлж,

	Хэвийн цохих судас нь

	Хэнхдэг зүрх догдлуулна.

	 

	Гэрийн буурь шиг газар

	Гэрэл сүүмийн орж

	Лавлаж дээшээ ажвал

	Лаанууд унжиж байна.

	 

	— Юу вэ энэ гэсэн чинь

	—. Юу байх вэ мөс.

	Зайг нь харж яваарай

	Заримдаа унадаг юм гэлээ.

	 

	Мэл харанхуй болж

	Бул чулуу тулж

	Энд ч юм хоржигноно

	Тэнд ч юм хүржигнэнэ.

	 

	— Сонин юм алга байна

	Сохор номины өргөө байна.

	Нүдтэй төрсөн хүнд

	Нүх сонин биш байна гэхэд

	 

	— Халуун говь газрын

	Сайхан зуны өргөө шүү.

	Хааяа ирж байвал

	Саатан орж байгаарай гэв.

	 

	«Ном хаялцсаар» бид хоёр

	Агуйгаас гарч ирэхэд

	Нам тайван говийн

	Агаар угтаж авлаа.

	 

	Жин үдийн нар

	Жигнэж байх шиг шараад

	Сэрүүн саяын өргөө

	Сэтгэлийг эргүүлж татлаа.

	 

	Умар алсад харагдах

	Уулсын энгэр хадад

	Говийн хатад аятай

	Гоёлын чимгээ гялалзуулна.

	 

	Толь хээр хаясан юм шиг

	Тойром бүрдийн ус

	Тэртээ доор гялайж

	Тэмээдийн тэнд ёлтойно.

	 

	Сэрвэн хадны оройд

	Сэрүү овоо татавч

	Зуухны хажууд суусан шиг

	Зуурам халуун төөнөнө.

	 

	Хуурай алс хөндийд

	Хулангийн тоос босож

	Хуй салхи шиг тэдний

	Хурдыг илтгэн цайрна.

	 

	Тэнгэрт бүртийх ч үүлгүй

	Тэнгис зэрэглээ хөвөлзөнө.

	Уран зураг зурдаг бол

	Урлаж авмаар санагдана.

	 

	— Явдлын хүн та

	Яараад байх шиг байна.

	Сайхан юмаа үзүүлэх гэж

	Саатуулсанд минь уучлаарай.

	 

	Сайн юмаа үзүүлж

	Санасан бодсоноо хэлчихдэг

	Ганцхан говийнхны зан юм уу

	Газар бүрийн зан юм уу?

	 

	Тэртээ нутагтаа очоод

	Тэмээчин намайг мартлаа ч гэсэн

	Сэрүүн сайхан ордон

	Сэрвэнгийн агуйг мартахгүй биз.

	 

	Цувраа хоёр уулын

	Суга зүүн талд нь

	Сумын төв байдаг юм.

	Сураглахгүй хүрээд очоорой.

	 

	Аян замдаа та

	Алжаалгүй сайн яваарай

	Зав, санаа байвал

	Захиа бичиж явуулаарай

	 

	Шимт таанатай говь

	Ширээ тэмээдтэй дассан би

	Ажил нутаг хоёроо

	Аз хийморь гэж өссөн би.

	 

	Говийн нар байхгүй бол

	Галгүй юм шиг болно байх

	Говийн элс байхгүй бол

	Газаргүй юм шиг санагдана байх.

	 

	Хүрэн тэмээд байхгүй бол

	Хүний сэтгэл тогтохгүй

	Хүний сэтгэл тогтохгүй бол

	Хүсэл байгаад биелэхгүй.

	 

	Гялалзсан сайхан өнгөтэй

	Гялтгануур энэ чулууг

	Танилцсаны тэмдэг болгож

	Танд би бэлэглэе гэж

	 

	Алтан говийн бүсгүй

	Ариун гараа сунгаад

	Ааш сайхнаар инээж

	Аялаг дотноор үдлээ.

	 

	Зангийн сайхнаар хүндэлж

	Замын уртад үдсэн

	Ажилч бүсгүйн гарыг

	Ахиж чанга бариад

	 

	— Байгалийн сайхан говийнхоо

	Баатар болж мандаарай гэж

	Өлзийтэй ерөөл тавьж

	Өрнө зүгийг чиглэлээ.

	 

	Говийн халуун салхийг

	Зүсэн зүсэн хурдалж

	Говийн залуу бүсгүйг

	Зүрхэн дундаа хадгалж

	 

	Зааж өгсөн сумын нь

	Зай хэмжээг барьж

	Таанын хурц үнэрээр

	Таатай амьсгалж явлаа.

	 

	Настан залуус цөмөөрөө

	Нар шигээ сэтгэлтэй

	Эрдэнэ баялаг бүрэн

	Энэ говь газар

	 

	Нутгийн өмнө хэсэгт

	Худгийн сэнс эргүүлээд

	Нуур шиг баян усаар

	Хуурай биеэ дэвтээж байна.

	 

	Хангай, тал, говь,

	Хаа явсан газар

	Хөрс, ургамал, амьтан

	Хөнгөн шингэн агаар

	 

	Үзээд үзээд баршгүй

	Очоод очоод ханашгүй

	Үүрд хамт байх

	Үүдээ нээсэн гэр юм.

	 

	Хилийн шугам татаастай ч

	Хэмжээгүй их нутаг юм.

	Холын холд цуутай

	Хорвоод ховор орон юм.

	 

	Улаан таван хошуу

	Зүрхэн дээр нь гялалзаж

	Улаанбаатарын туяа

	Зүг зүг харваж

	 

	Байгаль нийгэм хоёрынхоо

	Түүхийг шинээр бичсэн

	Баян монгол орныхоо

	Түмэн ардыг өргөмжилье!


V : ХҮН БАЙГАЛЬ ХОЁР

	Бугаас бүүр урьд

	Бурхнаас бүр өмнө

	Анх тогтсон байгаль

	Мөнх хуулиа мөрдөж

	 

	Хэлбэр галбираас аваад

	Хэмжээ дамжаа хүртэл

	Олон зуун үеэр

	Ондоо болон хувирчээ.

	 

	Улайдмал мананцар байсан ч

	Усан далай бүрхсэн ч

	Галт бөмбөлөг эргэлдсэн ч

	Гадна дотногүй хувирчээ.

	 

	Хуучин юм хувирч

	Хувирсан юм даварч

	Шинэ юм бултайж

	Ширгэхгүй удаан бүлтийж

	 

	Аль эрт үүссэн

	Амьд бодис болгон

	Цаг хугацааны уртад

	Цуг хувиран иржээ.

	 

	Хүсэж санасан зоргоороо

	Хүн байгалийг өөрчлөхдөө

	Гайхалтай юм болгоныг

	Гараараа голдуу хийжээ.

	 

	Арван салаа хуруу

	Асар байгалийг чимэх

	Биетэй амьд бурхан

	Билэг уртай дархан.

	 

	Урлах гарын хажуугаар

	Уураг тархи нь тэлж

	Байгалийн хуулийг нээгээд

	Баримтлах ёсыг нь баталжээ.

	 

	Гар ухаан хоёр

	Гал олж аваад

	Бадарсан хурц дөлийг нь

	Байгаль дээр гийгүүлжээ.

	 

	Алс тэртээ үеэс

	Ассан тэр гал

	Түүхийн харанхуйг гэрэлтүүлсэн

	Түүдгийн түрүүч байлаа.

	 

	Ногоон ойн чөлөө

	Ноёлог уулын хормой

	Номин талын дээгүүр

	Ноцож тэр бадамлажээ.

	 

	Хад чулуу хөлөрч

	Хараагүй амьтан гөлөрч

	Хүний дараа орох

	Хүчтэн гарч иржээ.

	 

	Одноос хурц од

	Олж дэргэдээ асаасан

	Галын эцэг хүн

	Гайхамшиг үнэхээр мөн!

	 

	Тордгийг нь хүн цэвэрлэж

	Тосыг нь хүн сэлбэж

	Мөндөр шуурганд унтрахгүй

	Мөнхийн гал болтол

	 

	Байгал дээр барьсан

	Бадарсан улаан гал

	Тулга ган цөгцөө

	Туяа таттал халаажээ.

	 

	Овоохой гэртээ галыг

	Алдахгүйн тул манаж

	Орд өргөөгөө галд

	Өрдөхгүйн тул сахиж

	 

	Хоосон баян төрсөн

	Хоёр янзын хүн

	Галын сонор харуулд

	Гарч зогссон хир нь

	 

	Идэх хоолоо тэд

	Илч халуунд нь болгож

	Уух ундаа бас

	Уур чадалд нь буцалгаж

	 

	Адгуус амьтнаас өөр

	Амт шимттэй юмаар

	Алд биеэ тэжээж

	Ааг олсноо марташгүй.

	 

	Хээрийн адгуус байгалиас

	Хишиг соёрхол эрж

	Бэлэн юмыг нь хуурайлаад

	Бэрх юмыг нь «хадгалдаг»

	 

	Гар ухаан хоёрын нь

	Ганзага нийлсэн хүн

	Байгаа юмыг баяжуулж

	Байхгүй юмыг төлжүүлж

	 

	Хэрэглэх авах хэмжээгээрээ

	Хэт хойчоо бодож

	Буурь суурь зааж

	Буянтай байгалийг залдаг.

	 

	Байгалиас хүн төрөөд

	Байгальд хүн өсөөд

	«Ишиг эврээ ургахаар

	Эхийгээ мөргөнө» гэгч биш

	 

	Үр эхээс төрөөд

	Үндэс угсаа нэмээд

	Төрсөн түүндээ эргэж

	Түмэн ачийг нь хариулахаар

	 

	Заяасан уг биеийг нь

	Засаж янзлан хувиргаж

	Замнаж дагаж ирсэн

	Занг нь зөөлөн болгож

	 

	Үүрд өнөр байг! гэж

	Үргэлж өнгөтэй яваг! гэж

	Сайхан гуа эхдээ

	Санаа хүчээ өгчээ.

	 

	* * *

	 

	Гадна хол оршдог

	Гараг оддод очиж

	Ганган хээнцэр юм

	Гар тосож гуйгаагүй.

	 

	Энэ үеийг минь хүртэл

	Өнө удаан цагаар

	Нарны аймгийн ертөнцөд

	Нас нэмсэн дэлхий.

	 

	Сайндаа алсаас солир

	Саарал зам татуулсаар

	Гараг дээр минь бууж

	Газаршиж суусан л байх.

	 

	Өөрт нь заяасан юмаар

	Өнгө засах гэж хүн

	Дэлхий байгалийнхаа үзэмжийг

	Дэлгэр болгож иржээ.

	 

	Элэнц хуланцын үеэс

	Энэ ажил эхлээд

	Дугаар тасрахгүй язганаж

	Дуу тасрахгүй нижигнэж

	 

	Хэдэн үе хамжиж

	Хэдэн нийгэм дамжиж

	Баян хоосон хоёр

	Байгаль дээр тэмцжээ.

	 

	Модоор барьсан урцыг

	Хадаар барьсан овоохойг

	Дээр үед хүн

	Дэлхий байгальд нэмжээ.

	 

	Анжсаар хагалсан талбайд

	Асгаж цацсан үрээс

	Будаа тариа ургуулж

	Буурал байгальд нэмжээ.

	 

	Уудам тал дундуур

	Усан тууз татаж

	Хагсаж байсан газрыг

	Гангаас хүн аварчээ.

	 

	Зэрлэг явсан амьтныг

	Гэрийн болгон дасгаж

	Зарлага аятай тэднийг

	Гарын доороо оруулжээ.

	 

	Толь болсон өнгөтэй

	Шил болсон цонхтой

	Орд харш барьж

	Орчлонд хүн нэмжээ.

	 

	Тариа будаа няцалдаг

	Чулуун тээрэм эргэж

	Таар шуудай нэхдэг

	Чухал машин хөдөлжээ.

	 

	Цахилгаан гэдэг хүчтэнээр

	Цаашдын хөгжлөө хурдалж

	Шулуун өргөн замууд

	Шугам болж зурайгаад

	 

	Өлмийгөөрөө газар тулж

	Өндрөөрөө тэнгэр тулж

	Нефтийн өндөр цамхаг

	Нэн сүртэй харагдана.

	 

	Хөдөө газар машин

	Хөвөлзөх далайд онгоц

	Хөх тэнгэрт хөлөг

	Хөл тавин аялна.

	 

	Настай залуу хотууд

	Нартай, наргүйд гялалзаад

	Байгальд хүний нэмсэн

	Бадрангуй үйлс тодорно.

	 

	Хөрс ургамал бүрхүүл дээр

	Хөгжлийн одод гялалзаж

	Хүний гараар ассан

	Хүжин гэрэл улалзаж

	 

	Тэртээгийн үлгэрт гардаг

	Тэнгэрийн тэх хар ирвэл

	Хоёр гарын нь дэвэлт

	Хотоос хот шүргэх сэн.

	 

	Нарны их элчнээс

	Нандин бүхний нь дээжийг

	Байгаль дэлхийгээ хүн

	Баяжуулахаар авч байна.

	 

	Тэнгэр харамлаад байвал

	Тэндээс харахын оронд

	Хиймэл бороо оруулж

	Гиймэл туяа татуулж байна.

	 

	Амьтан хүний насыг

	Арав хориор нэмж

	Баян байгаль эхийн

	Баярын магнай тэнийж байна.

	 

	Амьтны үзэсгэлэнд заларсан

	Араатан, жигүүртэн, мөлхөгчид

	Дассан газрынхаа «даавуунаас»

	Давуу энд идээшээд

	 

	Хүний гараар бүтсэн

	Хүсэл татсан өргөөнд

	Айх дутах юмгүй

	Амар сайхан жаргаж байна.

	 

	Тотийн хэл мэддэг

	Том нэгэн эрдэмтнээс

	Ямар юм хэлж байгааг

	Ярьж өгөөч гэж хүсэхэд

	 

	«Толгой даанч багадаад

	Тогтоосон юмаа мартдаг» гэж байна

	«Тогоон чинээ толгойтой бол

	Тосоор цайрдаад тогтооно» гэж байна.

	 

	Элгээ хөштөл би

	Энэ үгэнд инээгээд

	Санаа нь хэдий байвч

	Сачий нь даанч хүрэхгүй.

	 

	Нэгэнт байгаль заяагаагүй юмыг

	Нэхээд нэхээд олохгүй

	Циркт сургаад ч тэр

	Цэрэгт тушаагаад ч тэр

	 

	Аргадаж үзээд ч тэр

	Албадаж хавчаад ч тэр

	Хэл сурна гэдэг

	Хэдийний өнгөрсөн гэж бодлоо.

	 

	«Саяын үгсийг би

	Сайн хэлдэг болгох гэж

	Хэдэн жил заасан юм

	Хэлж муухан чадаж байна» гэж

	 

	Өнөө эрдэмтэн хүн

	Өөдөөс над хэлээд

	«Та анзаарсангүй дээ» гэж

	Тас тас инээж байна.

	 

	Байгалийн олон амьтан

	Байраа солин нутагшихыг

	Ганцхан хүн л хийснээс биш

	Гайхал өөр юм хийгээгүй.

	 

	Ургамал бас байраа

	Уг үндэстэйгээ сольж

	Бүр өөр газар

	Сүр бараатай ургажээ.

	 

	Өөрөөс нь ер гараагүй

	Өнгийг нь огт хараагүй

	Хачин цэцэг навчинд

	Гайхаж тэр мэлмэрээд

	 

	«Би өөрөө одоо

	Биеэрээ огт биш байна.

	Надаас ийм юм гарахыг

	Насандаа би үзээгүй.

	 

	Намайг нэг бол согтоож

	Намайг эсвэл солиоруулж.

	Хэрэв л тэгээгүй бол би

	Хэзээ ч ийм байхгүй» гэж

	 

	Данхар толгойгоо сэгсрэн

	Дал мөрөө хавчин

	Гоё болсондоо баярлахгүй

	Гомдож байх шиг харагдана.

	 

	Ганцхан хүн л үүнийг

	Гардаж хийсэн болохоос биш

	Өөр гайхал юм

	Өөрчилж огт хийгээгүй

	 

	Сансарт хүн цойлж

	Саранд мөн дүүлж

	Дэлхийн хүний гар

	Дэлхийн хүний мөр

	 

	Сууж байгаа тивээсээ

	Сунагар хол хүрч

	Өндөр их ухааныг нь

	Өргөж тэнд очлоо.

	 

	Хөөргөж тавьсан станц

	Хөрст дэлхийн хүн

	Мөнгөн туяат одод

	Мөхсөн сарны гадаргад

	 

	Амьдардаг байгаль ертөнцийнхөө

	Амин халууныг авч

	Гал шиг гялалзан явж

	Дөл шиг улалзан буулаа.

	 

	Эргэдэг дугуйтай «Луна»

	Эрэг ганга гаталж

	Төрсөн дэлхийнхээ тушаалаар

	Төгрөг саранд зугаалж

	 

	Дээж болсон чулууг нь

	Ээж дэлхийдээ авчирч

	Хүрсэн хүн ч олзтой

	Хүч дэлхийдээ ирлээ.

	 

	Харах эзэнгүй ертөнцөөс

	Хальж ирсэн чулуу

	Шинжилгээ судалгаа хийлгээд

	Шилэн өргөөнд заларлаа.

	 

	Холын хол одонд

	Хүний бүтээл хүрч

	Хорвоо байгалийн эс

	Хүрч тэнд тогтлоо.

	 

	Байгаль дэлхийгээс хөөрсөн

	Олон олон дагуул

	Багачууд хүүхдийн бөмбөлөг шиг

	Орчлонгоо тойрон наадлаа.

	 

	Байдаг юмаа хүн

	Байгаль дээрээс авч

	Байхгүй юмыг хүн

	Байгаль түүндээ өгч

	 

	Аяганы хариу өдөртөө

	Агтын хариу жилдээ

	Хүн байгаль хоёрт

	Хүрээд ирдэг боллоо.

	 

	Бодит саруул биеэ

	Бодол санаа ухаанаа

	Байгалиас олж авсандаа

	Бахархаж явдаг хүн

	 

	Хоёр тивээс нисгэсэн

	Холбоот, Америкаас ниссэн

	«Союз», «Аполлон» хөлөг

	Сонин «Тоглолт» хийж

	 

	Нээлттэй сансрын уудамд

	Нийлж салж явахыг

	Байгаль эхтэйгээ цуг

	Баярын нүдээр харлаа.

	 

	Өөр ертөнц дээр

	Өөрийн төстэй хүн

	Байгаа, үгүйг мэдэх гэж

	Байвал тэдэнтэй харилцах гэж

	 

	Одон гараг судлалын

	Ордон дотроосоо хүн

	Дуран авай сунгаж

	Дуудлага дохио өгч байна.

	 

	Мэдэхгүй нэгэн хэлээр

	Мэдээ хүрээд ирэхийг

	Байг гэх талгүй гэж

	Байгаль хүнтэйгээ хүлээж байна.

	 

	Байгаль дээр хэрэггүй юм

	Байдаг уу гэвэл байдаг.

	Түүнийг хүн л цэвэрлэж

	Түүхийг хүн л бичдэг.

	 

	Ганцхан, цаасан дээр

	Түүхийг хүн бичдэггүй.

	Газар, тэнгэр, усан дээр

	Түүхээ ярайтал бичдэг.

	 

	Газрын хөрс, гүнээс

	Гадаад далайн ёроолоос

	Үүлгүй тэнгэрийн мандлаас

	Үнэмштэлээ түүнийг уншаарай.

	 

	Тоймгүй олон жил

	Тогтож байх байгаль

	Өв хөрөнгөө дуусаж

	Хов хоосон болох уу?

	 

	— Хэн мэддэг юм бэ гэж

	Хэгжүүн нэг нь хариулна биз.

	—За за болж гэж

	Зальтай нэг нь булзана биз.

	 

	Хэдэн сая жилээр

	Хэдэн үеийг халж

	Урагшлах тутам хүн

	Улам олон болж

	 

	Авах юм байгалиас

	Ахин ахин ихэднэ.

	Өгөх юм байгальд

	Дахин дахин нэмэгдэнэ.

	 

	Адгуус амьтан бас

	Адилхан олон болж

	«Өглөггүй» эзэнд төлөх

	Өр бас талийна.

	 

	Оюун дээд хүн

	Олон шинэ юм гаргаж

	Байгаль хүн хоёр

	Байнга баян явна.

	 

	Өөр дээрээ байгаа

	Өнөр өтгөн бүхнээ

	Хүний хүчээр байгаль

	Хүртэл дүүрэн байлгана.

	 

	Хэрэв хүн байхгүй бол

	Хэрэг бишээр эргэж

	Адгуусны сүрэг байгалийг

	Арчиж хувхайлж мэднэ.

	 

	Хөлд нь сууж байж

	Барьдаг болсон морь шиг

	Хүн дээр үед

	Байгалийн хөлд сууж байжээ.

	 

	Зэрлэг сармагчин ч одоо

	Зэвсэг хийх байтугай

	Мөчир тулаад явах

	Мөчид ухаан ч алга.

	 

	Ариун байгалийн үр

	Амьтан болгоны сор

	Ажил ухааны нэр

	Алив сайхны сүр

	 

	Хүн төрөлхтөн танай

	Хүч юутай ханагар!

	Хүн төрөлхтөн таны

	Хүсэл юутай тэнэгэр!

	 

	Хүн, хүндээ хандаж

	Гүн халуун сэтгэлээр

	Үүрд хайртай явах

	Үүд хаалга нээцгээе!

	 

	* * *

	 

	Ирээдүй хойчийн байгаль

	Их юмыг угтаж

	Өчигдрөөс өнөөдөр хамаагүй

	Өөр шинэтэй учирна.

	 

	Уудам тал дундаас

	Уул өөрөө ургахгүй ч

	Уулын хатуу хадыг

	Ургамал цоолж гарна.

	 

	Өргөн байгальд заяасан

	Өнгө тунамал ус

	Бохироос хэдийнээ салаад

	Болор талст шиг гэрэлтэнэ.

	 

	Цэнгэлийн ариун агаар

	Цэнхэр тэнгэрийн амьсгаагаар

	Ширхэг ч тоос байхгүй

	Шингэн цэвэр туналзана.

	 

	Зуун метр өсөж

	Зургаан гартай болж

	Хүн төрөлхтөн хувирахгүй ч

	Хүч ухаан нь нэмэгдэнэ.

	 

	Олон гэрлийн жилд

	Очиж хүрэх ертөнц

	Байр сууриа солиогүй ч

	Ойр болж харагдана.

	 

	Гүн далайн ёроолыг

	Хүн төрөлхтөн эзэгнэж

	Сансрын хязгааргүй зайд

	Саатах буудал барина.

	 

	Үлгэртээ гарсан юмныхаа

	Үнэн мөнийг үзэж

	Тэнгэрийн эрхэс дунд

	Тэнүүн чөлөөтэй аялна.

	 

	Холын хол ертөнцөд

	Хоёр хөлөө тавиад

	Бөмбөрцгөө дуурайж төрсөн

	Бөөрөнхий тэргүүнээ өргөөд

	 

	Шинэ ертөнцийн цогцсыг

	Шинжлэн шинжлэн үзэж

	Төрж өссөн дэлхийдээ

	Түмэн газраас эргэнэ.

	 

	Буцаж харих замдаа

	Булгилах зүрх догдолж

	Эх дэлхий байгальдаа

	Энхрий хүү дуулахдаа:

	 

	«Эрээн алаг бөмбөг

	Эргээд байгаа юм шиг

	Эх болсон дэлхий

	Их ээлтэй өлгий.

	 

	Гийж гялалзсан одон дээр

	Хийж өгсөн унаагаар чинь

	Бууж тавтай саатаад

	Буцаж явна хүү чинь.

	 

	Хүний хийсэн хөлөг

	Хүсэл татсан жолоотой

	Барьж түүнийг залаад

	Баясаж явах жаргалтай.

	 

	Гийж гялалзсан одон дээр

	Хийж өгсөн унаагаар чинь

	Бууж тавтай саатаад

	Буцаж явна хүү чинь.

	 

	Хоёр ертөнцийн хооронд

	Баяр болж явахад

	Хойно үлдсэн дэлхий минь

	Баясан угтаж байна уу даа.

	 

	Гийж гялалзсан одон дээр

	Хийж өгсөн унаагаар чинь

	Бууж тавтай саатаад

	Буцаж явна хүү чинь»

	 

	Сармагчнаас үүссэн хүн

	Сансарт цойлох хүртэл

	Дэлхий ертөнцийг эзэгнэсэн

	Дээд заяатан болжээ.

	 

	Уран байгалийн бүтээл

	Улирч хорвоод хоцорно.

	Ухаант хүний бүтээл

	Уудам орчлонд цацарна.

	 

	Төгсөв. 

	1975 он. 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

